
ياشماق سيرا کيتاب لاری٣٨

 يانميش للک لر اؤلوم اؤپوشوندن
شعر توپلوسو
کيان خياو

هارداسان ائـ…ي!
آلتايين قوچو اَتينه يئريكله ين
سونرا آغزيمي سودونه دادانديران آنا؟!
هارداسان ائـ…ي… !
آلا گؤزلو بير ديو قيزيندان دوغاركن
بايات قوپوزويلا مني آدلايان دَده؟!



 شَهَر
 شَهَر آغلاغان
 شَهَر گولش
 شَهَر عاديجه بير  شَهَر.
آياغلانان  سيرا  داغلار اورتاسيندا
گاه آرخايين،  گاه قورخاق.
ائولري خانا ـ خانا
ائولري  كؤنده لن.
آغاجلاري تابلو
آغاجلاري اعدام ديرَكلري.
و داها هر شئيي آجي
هر شئيي سويوق.
اولدوزلاري ايشيق سيز
قيزلاري ياراشيق سيز.
و بيلينمز هانكي قارٌه نين هانكي مملكتي دير.
بيز  يورقون ـ آرقينجا
دومانلي اوفوقلاريني اوخويوروق
بيريميز دوغودا  شاه
بيريميز  باتيدا مات.
بَبه نكلر بولوارلاري  باهارلانديرميش

و بولودلار
ياغماياجاق  كيمي چؤكموش پنجره لره.
من قارا سو قيراغيندا
يورقون اوچوشلو  بير قوشام
قاناديمدا  ساز
ديمديييمده  سؤز
دؤشومده  گونشين قيزيل آلماسي.
حيات،  شَهَرين اوزونده
كوكورتله  يانديرديغيميز  بير سيقاردير.
اؤلوم
هر گون ايچيب دويماديغيميز آجي چاي.

و عشق 
نه يايلاغي يايلاق
نه قيشلاغي قيشلاق
اؤتَري بير اوتوراقدير خيالدا.
آخ،  بو جنت!
سگگيز قاپي سينين سگگيزي ده  باغلي.
آخ،  بو جهنم!
قان اميجي تانريلارين اويلاغي.

تير ١٣٧٨

عيصيان اؤيرنجي لري 
ياغيش گؤردوم، هر داملاسي بير دالغا. 
وولقان گؤردوم،
اؤزَ ل  سيمفونيياسي يلا،
                 ايره لي آتديملاييردي.
اؤلوم اؤلموشدو
و  اونون ياسيندا،
ياشام ياللي اويونونو ياشاييردي.
سئودا گؤردوم،  آغزيندا كوركوكره ييشلر

و زامان، 
هويوخوب دايانميشدي سون  دليلييه.
داغلار  قارتاللانميشديلار.
هر اوجاقدان بير سس گليردي، دينله ديم
هر  بوجاقدان بير هؤنكورتو.
و دورغون دورجالار، 
          پارامپارچا پارچالانيردي.
عوريان گؤوده لري گؤردوم
لوت قيلينجلارين آغزيندا اوخودولار:
               «دومان، گل گئت بو داغلاردان!»
اينسان گؤردوم، و تانيديم.

اسكي زامانلاردان سسين ائشيتميشديم
و هيجان
قان قويولو ياراسيندان آچيلميشدي؛

هئي، هر اؤلكه 
         هئي، هر  شَهَر
         هر خيابان.
قان آخدي هئي ـ هئي! چاهارگاه نامينه
و شور قوپدو؛
           نوا!
قاچماق ايسته ديلر ديش ـ ديش چپرلردن
و  اوچماق
      يالنيز ياشيلليغا دوغرو:
ـ بوتون بئچه بانيميز
دان يئلينه اسره سين گر ك!

و توفانلي اوره ييميز 
سونسوز ماويلييه دؤيونسون تامام!
دار آغاجينا گريلميش گؤردوم اونلاري
باتونلارا، توپانچالارا
           و دمير بئش بارماغلارا.
اللري يله، عصيرلرين قاپيلاري
تاغ ها تاغ آچيليردي
و چاغ ها چاغ گؤيه ريردي زامان
               باهار باغيرتي لاري يلا.
نفسلري
سال قايالاردان توخونان قفسلري،  اريديردي.
يئرين قيسير دؤشونده ده
         چوروموش چينارلار وار ايدي
               يئنيدن يئشَريرديلر.

آه، گؤر نه ايلديريملاري چاخار گؤردوم
دومانلي بير شهرين،
               دولاما يوللاريندا!
آخسين دنيزلر،  هئي……!
بير ماهميزا  يوروسون
مين ايلخيدان قوپاريلميش قورشون قانادلي 
آتلار!
آسيلسينلار  مئشه لردن
كسيلسينلر
آمما دؤنمه سينلر دلی داغلاردان!
سسلريندن اؤپورم من ده
          يئني شارقيلار شرفينه.
باخيشلاريندان اؤپورم
         سئودالاريندان؛
يئني اينسان بوياسينا بويانديقلاريندان اؤترو.
قوي لاچينلار اوخوسون!
سويغونچولار اوز رينده جئيراني اويناماسام،
          قوچلار منه قنيم اولسون!
هئي ـ هئي!
بو نه شعيردير يازيلير حياتا؟!
بو نه گومبور ـ گومبور ناغيل  ناغارالاري؟!
اونلار دوشوندوكجه دؤيوشورلر
و دؤيوشدوكجه
قيلينجلارين قينيني دا قان ترله ميش گؤر رسن.
بونلار عيصيان اؤيرنجيسي
و  اوستون كئفلي ليكديرلر.
اوجالارسالار،  وارليق
         ييخيلارسالار دا، وارليق.

بونلارين داش ـ قامچيلاري ،
سيخ  سيرالارلا بيرلشن قيزيل كيتابلاردير؛
جيبلرينده كي  توكنمز  قورشون قلملري،
و يازي ماسالاري
        و عشقين ياسالاري.
بو گون قوردلار اولاشيرلار.
داها سويوق كؤهوللرده  قويلانسين گره ك،
كال  هنيرتيلر!
و  يئترليك قدحي قالديريلسين
                ذيروه لر ساغليغينا!
يوللار يابانجيدير آمما
اؤزگه ليك وار؛
             چاپقينچيليق؛ ييرتيجيليق.
هر بير رؤيانين اينجيسي
گئرچكليك  ساحيلينده پاريلدارسا،
ايلانلار قيوراغلاشارلار.
هر بير جوجوق دا
باغيمسيزليق آدينا آيدينلاشارسا،
          گؤردويو يوخولاري دوغرايارلار.

هله  گونشي  سوروندور ن وار؛ 
هله هر بير ايشيلتي يا ييغيشان هونولر؛
و تورپاق قوخوسونا توپلاشان قارا بؤجكلر.
هله مكتبلري كوسدور ن زيندانلار وار؛
           هله طيلسيم؛ هله تيرپان.

من سه عئيبه جر اللره اينانماميشام 
                    اينانميرام دا.
گؤزلريمي سيليرم،
اورييمه آي ايشيغي گولومسه يير.

آه چكسم ده، قيشي اريتمك اوچوندور.
ايندي بير بيرليك گونونون خاطيره سينی،
تاريخيم آنلاسين دئيه، بئينيمه تاپشيريرام.
تام فلسفه دوشونسون
         بو گون ديريليك گونودور.
دوشونجه كوتله سينه باخ!
اوپتيمال بير هارمونيادا،
              باغير ـ باغير باغيرير.
و يازليق بير ياغيش ياغير؛
           هئي ـ هئي!
              هر داملاسي بير دالقا!                                     

داغلار دوشونمزمي؟
دلی داغلار غوربتيمي دوشونمزمي؟
يوللارين يورقون اورَيي
آياغلاريمين آلتيندا دؤيونور
و سيلديريم  قايالارين داش سوموكلري
نفسيمدن آرالانير.
آياق يالين گئديرم هئـ…ي!
ماميرلار مني چاغيرير
قابا داشلار ياراسيندان.
لاپدان گؤره جكسن كي،
من يئترليك قدحيمي باشا چكديم
            تولو قوشلار ساغليغينا.
او هوي، دلی!
داها چاخماق داشلاريميز
قارا قوردلارين گؤزونه فرمان وئرمه لي!

اينديسه گؤزلريمي
بير دنيز باتي سيندا گيزله د ركن
اللريمي باغيمسيزجا دؤرد بير يانا آچيرام.
لاي لا  لاي لاي

بير هئيراتي هاواسي دير داغ لار
دلی له نير ايچيمده.
و من
يئتميش ايكي دؤولتدن اؤزگور م بو آن.
رؤيالاريم لزگي گئدير
آرزولاريم واغزالي.
آمما سول بؤيرومده بير قوشجيغاز وار
وطن، وطن دئيه ر ك
قانادلارين چپر ديشينه چيرپير.

واي آزار، واي جانيم، واي، هئـ…ي…!
دلی داغلار غوربتيمي دوشونمزمي؟!

مرداد ١٣٧٨

بويور ياواليق
بويور ياواليق!
بويور يارامازليق!
بويور، زامان چؤره يينه
         بودور ياوانليق.
اؤلولر
اؤز ظولوم ـ ظولومات گئجه لرينده
اونودوبلار هر شئيي.
و ديريلر
اؤلولرين باش قاخينجي دير.

بوتون گوندوزلريميزدن
گونشسيز قاييديريق

بوتون گئجه لريميزدن 
آي ـ اولدوزسوز.
و حياتين دؤيوشونده،
هئچ بير قيلينج
هئچ بير قالخان قيدالانديرمايير بيزي.

بويور شاهمات
گل يئنيدن يئنه قوراق!
يئنه شاه سن
يئنه مات من.
آرمود ايستيكانلارا دال!
يئني لذتلريميزي
توتون كشف ائده جك،
               بويور!
نئيلرسن كي وطن باغي آل ـ الواندير
يوخ اوستونده  ساري بولبول؟!
نئيلرسن كي
قيزيل گوللـه دير اوره يه ديكيلن
                يوخسا قيزيل گول؟!

بويور ياواليق!
بويور يارامازليق!
بويور، عؤمور چؤره يينه
           يالنيز بودور ياوانليق!

٧٨/٦/١٧

كؤرپوسوآرازين اوستونده حسرت 
آراز توركون قيزيل كيتابيني آچميش
دالغالاريندا زاوالسيز دستانلار
و درديندن
آغير قايالار تيتره يير زامان ـ زامان.
واي آمان!
گئجه سينين هاراسيندان باخسان،  قارانليق.
بير توفانلار تانريسي دير
يوخسا بير تانريلار توفاني
بؤيله قانلي آخيدان سولاريني.
گؤوده سي ساري كؤلگه لي
آلني شعر يازاجاغيم آغ كاغيذلارجا  گئنيش
سويو شؤعله ايچره يانير.
من  سه بوش رؤيالارا قاپيلميشام.

من حسرت كؤرپوسويم
باشدان آياغا اومويام، كوسويم.
گيره جه ييم دمير
چيخاجاغيم دمير.
بوتون ياخينلار، اوزاقلار اوستومه ييخيلاركن،
اورتادان قيريلميش بئليم.

ساغيما باخينجا ساغ گؤزوم سگريمز
سولوما باخمادان سول گؤزوم سگريير.
زول دوروب باخارام يالنيز
زامانين قانلي ـ دومانلي صحنه لرينه.

آرازين اوستونده گونش
زهر كيمي قوسور تؤكونتولريني.
و  اوزايدا قانادلانير،
قاراباغ شيكسته سي نين گمي سي.
بير اوزو قارانليق
و بير اوزو قان؛
دؤيونور اورتا دوغونون تملينده.

جانينيدا آذر آيي نين قاريندان،  
گيزلي بير اسمه جه وار
و خال با خال قارالار وار اور يينده
قارا ژانواردان.

من  سه حسرت كؤرپوسويم
بير مزاريم كربلادا
بير مزاريم سيبرييادا
مين ايلليكلر گؤموسويم.
بير قاپيما قودوز پيشيكلر دادانميش

بير قاپيما تؤحفه كؤپكلر.
و آلنيمدا جيرناق ياراسي نين يئرين،
قدر يازيسي سانيرلار اينسانلار.
ايكي تايلي زيندان گودوكچولري
خور باخيرلار گؤزومه
و باغريمين دئشيگي
يوز ايلليكلر کدري نين بئشيگي دير.

فقط 
قاريشدي دونيا آراز چايينا بير گون.
قورخدوغو پيشيگ ديرناغي اوزاناركن،
سيرتيق كؤپكلر داها دا قودوزلاشديلار
ديشلرينين آراسيندان دامان،
گلينلر، قيزلار
و سوچسوز اوشاقلار قاني.

چالارلي ايشيقلاري يلا ز ميلر ياندي
توفكلر سه،  كؤرپه جوجوقلار باشينا داياندي.
آيغير آتلارين قويروغو
يابانجيلار قيلينجينا ايليشدي.
ياساق اولدو ياشاماق.
يورغون يوخولار گؤروندو اوزايلاردا
و كندلر و شَهرلر ديسكينركن،
بوتون جانلي ـ جانسيزدان بوشالديلار.
سانكي بوتون يئر كوره سي
گؤي اوزونون ساحيلينده اوتورموش
ايچين ـ ايچين آغلاييردي
بير آغير، دؤزولمز درده.

بورادا،  آ…ه
بير غوربت قوخولو وطن
، بؤلونمه ده يدي. بؤلوم ـ بؤلوم ـ بؤلوم ـ
اوهو…ي، چاغيريرام سيزي
من حسرت كؤرپوسويم
تپه دن ديرناغا اومو ـ كوسويم
نولا باجي ـ قارداش لار!؟
اوره ييم اوز رينيزه
            كئچين مني قورتارين!

آراز، قانلا ايمضالايير
ائيوان ـ ائيوانا قونشولوق سندين.
ايچ مني، ايچ دئيير بو قان
كؤنولده كي آيريليق پاسلاريني 
آچارام دئيير اينان!
اونون ايكي ياخاسي
منله بير آرايا گلير
دردي قيزميش آتش ساچير باغريما.
نئي سسي يوخ
«ساري گلين» نفسي يوخ
گؤيسونده سيزلايان سازاق سازي دير.
بير ساز كي تئللري دمير بارماقليق
و دمير بارماقليقلار آرخاسيندا،
تاريخلري ياشاتديران بير ميللت.

و من حسرت كؤرپوسويم
تاريخده كي ان آجي چايلارين
ان کدرلي گؤرونتوسويم.

فقط ائرته  چاغلاري
كول رنگينده شاخار اوستومه گونش
و قيپ ـ قيزيل بير آخشام چاغلاريم وار كي
تام غضبيمله بويانميش بير دنيزه بنز ر.
لاپدان باخارسان منه
بير قيامت قوپار اولمايان كيمي؛
كي داغلار، دؤرد بير يانيمدا
دارماداغين چكيلميش قوللار كيمي دير،
بير قيطعه لنميش تورپاغين يازيسيز كاغيذينا.
و دالقالار
اوزاقلاردان گلن آجي خبرلري اعلان ائدَ ر ك،
داورانيرلار كسمه ـ شيكسته يله.
بورادا، آه…،
دؤولتلنمه ين بير ميللت،
پارام ـ پارام ـ پارچا، پارچالانيبلار.

اوهو…ي، باغيريرام سيزي
من حسرت كورپوسويم.
من آرازين سسسيز اينيلتي سي يم.
نولا ائللر، اوبالار؟!
اوره ييم اوزَ رينيزه،
ايچين مني!
    كئچين مني!
            قورتارين!

دي ١٣٧٨

بير يانيمدا قوجا شرقين قاپيسي:
دونيانين بوتون يوللاري بير ـ بيري يله 
گؤروشركن،
ياتان ياتميش يوخودا.
و بير يانيمدا اولو هئيكل لر شَهَري:
دونيانين بوتون اينسان لاري بير ـ بيري يله 
اؤپوشركن،
جسد، جسد اوستونده.

آراز آغلايان چاغلار
سانكي بير ايلديريم سينه سين يارير.
بير تاييندا
موغانين درددن آغارميش ساچي دومانلي؛
بير تاييندا
شوشه كيمي قلپه لنميش شوشا اوره يي.
بو چايين سئوگيلي سويو
گاه شهريار، گاه بختيار توركجه سينه اوخشايير.
دالقالاري سانكي هئجا بؤلگوسو
و داشلاري سانكي موقدس كلمه لر.
من اونو بير اوزون سربست شعير كيمي 
تكرار ـ تكرار اوخويان،
بير حسرت كؤرپوسويم.
يوز ايللردير
بو شعردن بير ميصراعا دؤنه ر ك،
سوكوت گورولتوسويم.
خاقاني يله نيظامي نين آراسيندا گريلركن،
گئجه ـ گوندوز دوشونه ر ك دايانميشام 
منده گؤروشه بيلمه ين دويغولاري.

بؤيله تاپينيرام سنه، اي شعر
بير توپال قارتال ايتميشدين اوزايلاردا
موزه لردن آسيلميشدين.
بيردن بيره گؤروشونو ايسته ديم
هاواني يارمادان ائندين
و آتيشدين قانلي تپه لرده
             سانكي قاراداغ توفه يي.
بلكه بير قيزيل آلما شاخيرتيسي يدين
بلكه گؤي اوزوندن ائنن،
بير بالديري چيلپاق ملئيكه.
يوخسا يورقونلار سويوندان بير اينسان كي
ووروشدوقلارينا بئله دوشمان دئمز.

وارليغين مؤعجيزه ذاتن  اسكيدن؛
و يوخلوغون بوللو بوشلوغو دونيانين ائی شعر!

بو آن سنين تاراققاني چاتلاديلان ايسترديم
يئل ووردوقجا ييرقالانيب،
دنيز كيمي كوكره يه سن يئريندن.
بوز دومانلي شوشه لري سينديراسان
آغارداسان داغلار داليني گونشدن
و كيچيجيك كندلرده
بؤيوك اودلار يانديراسان،  موقددس.

آه، قان كيمي بير قرنفيل آغزيمدا
آه،  قرنفيل كيمي بير قان اور ييمده!
تكي سنين كانسرينه توتولموشسام، موتلويام.

و سني بؤيله سئويرم ا...ي، آنلاشيلماز!
ايلديريم فرماني وئريب،
اولدوزلاري ائكرانا گتيره سن.
سونرا قارانقوش قاني بير دنيزدن

الجييزي خينالي بير قيسراق كيمي 
سيچراياسان.
منسه، قاني ، قارانقوشو، و سني
قوجاقلايام، اؤپم، اؤلم دلی جه.

سني بؤيله تاپيرام 
اي قارانليق بير شئيلره آتيلان ايپك سيلاح!
و بؤيله تاپينيرام سنه،  اي شعير!
اوزايلار قهرماني كن،
هاواني يارمادان گليب، 
بوتون اينسانلار آغزييلا اوخوياسان.
و موزه لر ياراشيغي كن،
شاق ها شاق شاققيلداياسان
         دونياني فتح ائتمك اوچون.

بير ده سنينله بؤيله بير ياشاماق:
سئوگي اوتاغي سازلانميش
حاضيرلانميش؛
هردن يانيما قوناسان چيلپاقجا
نفس ـ نفسه دايايام سنينله!
خرداد ١٣٧٩

مني نه دن قورخودورسونوز؟
يئر كوره سيندن بؤيوك بير قاندال يوخ
                           اوستونده يئريييرم.
عؤموردن آغير بير زنجير يوخ
       حالقالاريندان كئچيرم بير ـ بير.
و عشق قدر بير بوغوجو عوممان يوخ
سونونا قدر وارميشام نئچه كره
ديبينده بير ياخاموز تاپماسام دا.

ائهـئـ…ي، مني نه دن قورخودورسونوز؟
نه آغاج كيمي اودو
نه اود كيمي سويو
بلكه اينسان كيمي اينسانلاري دؤزدوم
كؤيرك بير اينسان تك
قلبي بئش قپييه دَيمز حئيوانلاري.
كي وار اولماق وارليق دئييل
وارليقا اينانماق وار اولماقدير.
و سيز بونو هاردان بيله جكسينيز؟
من سه ايناملاريم اوچون ياشاديم
قاندال اوستونده يئريديم

زنجير حالقاسيندان كئچديم
و عوممانلاري سونونا قدر وارديم.
بير گون اؤلرسم ده
اؤيله چيلپاق اؤلرم كي
سولئيمان خالچاسي بئله اؤده مز عوريانليغيمي.
ائهئـ…ي، مني نه دن قورخودورسونوز؟
قانلي ديوانلار توتولسون! امر ائدين!
اورمانلار اعدام دير كلرينه دؤنسون!
آديمي دؤشلرينه قازمازسام بير ـ بير،
ياشاماق قنيميم اولسون!

تير ١٣٧٩

اؤزوندن اؤزگه
قولومدا ساريلان بو اؤركنلرله
حياتدا قالاسي دئييل؛
آغزيما تيخانان بو پارچالارلا
            اؤلومه گئده سي اولدوم.

بير قارا نئي سسي اولدوم
غوربتيمي دويورمادي
اويوق ـ اويوق بير مملكت آدي؛
آج بير شَهَر
سوسوز بير كوچه،  اسكيدن.

و من
دوداغيمدان يئنه سوسوزلوق دانيشاركن، 
هارداسا، ائشيدن بير قولاغا ائتديم اومود.

قارا بولود
چالخالاندي گؤيسومده عيصيان عونوانييلا
و توفانلي دنيز حاليندا بير دويغو
دالغالي قانادييلا
ساردي مني بيردن بيره.

مره، دوستلار، مره!
بو ياشاماق نه ياشاماق؟
باشقالاري سوچلو ايكن،
      قانلي ديوانلار بيزه توتولدو.

آخ، بيزه نه اولدو؟
كي زامان
بير كئچيد وئرمز اؤزوندن
و بيزي اؤزونده اَريدر سونسوز چالخانيش.

آليش،  اورييم،  آليش!
كي كورلوغوندا قويلانارام بير مزارين
بير مزار كي دؤرد دووارين آراسي
اوزرينده دامار سالان بير دومان.

واي آمان،
         واي… !
نه چينده، نه ماچينده،
تام بير يانار وولقان ايچينده، 
اويويار خياليم.

آغرين آليم!
بير بيله يدين بو خيال
آشيلماز داغلار اوستونده،
نئجه قارانليقدان كئچر!
و اومودوم
واريلماز اوچوروملارين ديبينده،
           نئجه زهر سولاردان ايچر!

كئچر، گولوم، بو دا كئچر،
                           آلديرما!
فقط
مني دوشونمك ايسته سن،
آينالارا باخ!
كي او سندن تانيديغين، بير فيقور يوخ.
داها تام اؤزونله اؤزگه له  شيبسن
تام اؤزونله

      چو…خ،   چو…خ،   چو…خ!            

مهر ١٣٧٩

چاخير دويغولار
يوخ، يالان دئيه بيلمه رم سنه،
اؤلوم هاواسيني نفس چكديم بير عؤمور.
داش اوستونده اوتورموشدوم
دؤرد بير يانيمدا بؤيولر قايناشيردي.
پاييز پوزموشدو دونيامي، سئوديجه ييم!
هر گون گونش 
اومود اوفوقلاريميزي،
ايشيلداتمادان باتدي.
و ياغيش يئرينه
    دوزلاق ياغدي اورتاميزا.
تورپاغي آراشديرديم
بئر نوولاري، بنؤوشه  تك
گؤن دَريلر آراسيندا بوينو بوكوك گؤردوم.
دلی آتلار اؤلموشدولر.
دلی آتلارين يانيندا،
قارامان قوشلار وار ايدي
    قانادلاري قوورولموشدو.
سونرا درين دره لره اوز توتدوم
گونئيده دردلي داغلار،
سيخ ـ سيخ سيرالارلا مله  شيرديلر.
قوزئيده مئشه لر،
مئشه بی لري يله   بيرگه يانيردي.

اورتاداسا بير چاي حسرت قوخويوردو:
دالقالاريندا  يابانجي دامغالارين ساغالمايان 
ياراسي
پوشگونده بؤهتانلار
و آدينا هذيانلار قوراشديريلميش بير چاي.
و گؤزومده وطن،

ـ سانكي دونيا بويدا بير قيزيل كؤز ـ
   دمير ماققاشلار ديشينده قلپه لندي.
من هايقيرديم
توفكلر بوينومون كؤكونه جومدو.
سسيم قانا قويلانمادان، قاچديم
آمما هارا قاچديمسا،
سانكي دؤرد دار بوجاق مني قوجاغلادي.
سانكي دؤرد دار:
                    ـ بورا وطن!
ايندي سينه م
فيرتينالار سينه سينه قارشيدير
پنجه م قارا توفانلارين پنجه سينه.
غضب قانيم داماريمدان چيرتلايير، هئـ…ي!
آخشامين خئييره قالسين، چيچه ييم!
من سونسوز بير گئجه يه چيرپينيرام 
اولدوزسوز بير     
حياتا.
اورَييمي بولودلارا بله ديم.
گول سئوداني،
بير آرمودو ايستيكاندا،
باشيما چكمه لي يم.
بيرده سيقاريملا بيرگه

كول قابينا چؤكمه لي يم
     دالغين و دولغونجاسينا.
آمما سن اؤلومه اينانما!
عيصيان غوغاسينا قاتلاش!
و دوردوغون دوراغلاردان گئرييه دؤنمه!
من، كؤلگه مي
شَهر لرين يوخوسونا داغيتماق ايسته ييرم.
چاخير دويغولاري داها،
اورييمه دولدوردوم
چاخير قايغيلاري  داها، بئينيمه.
و سني بير سانجي كيمي
و سني بير سونگو كيمي
و سني بير سازاق كيمي،
          بؤيرومه ساپلاييب، گئتديم.
اوزوم داغلارا ساري دير. 
يالقيزليغيم،
بؤيوك آيريليغا دؤنور.
آغزيمداكي سون شعيريم
الويداعا دؤيونور.
آمما گورزه لر گؤزونده
زول دوراجاق ديرناغيمي دوشونورم،
آمما سنين آديني بير قيلينج كيمي،
 قانداللار اوزرينده.
بودور، وارديم
و بير دلی كوتان كيمي،
چايان چنبرينه چيرپديم اؤزومو!

آذر ١٣٧٩

باغيرتي سيرري
يوز مين لر ايل بوندان قاباق
سنين اوچون ووردولار مني.
ووردولار
سانكي داش دؤورونده بير وحشي حئيواني.
قارانليقدان قورخاركن
گونشي تانري بيلركن، ووردولار.
نه گونش قورتاردي مني اونلاردان
نه ده قوبوستان قايالاريندا قازديغيم
     سنين هوركك گؤزه للييين.
سونرا اميرالمؤمنين لرين مودهيش سارايلاري
 اوزريمه  چؤكدو آغير.
آغير، آغير
بير بؤيوك قهرمانين
 تاريخده لينج اولوندوغو گؤرونمز كيمي.
ايللر كئچدي آرادان
قوم  فيرتيناسي باشلادي آراز چاييندا
و تورپاغلار آراسيندا
بؤلونمه يه محكوم اولدو تورپاغيم.
سيبيريادا ساچيم دوندو

چينده دوداغيم
و دوز آتوم پارچالانان واخت
پارامپارچا پارچالاندي اورييم.
آرتيق بوگون
ايگيرمي بيرينجي يوز ايل باشلانميش.
يئنه ده  وورورلارمني
كيليسالاري دوشمانيم
ميناره لري دوشمانيم
          بير آسييا شَهَرينده.
بونجا باغيرديم آديني ايندييه دك، منيم نازليم!
و محشر گونونه قدر باغيراجاغام يئنه.
«ايسكندر» ده  ساكيت ائده بيلمز مني
«افلاطون» دا وارا بيلمز
    بؤيله باغيرتي سيررينه.

اسفند ١٣٧٩

د لي جئيران بالاسي
قافقازين تونقالي سؤندو
و كيچيك آسيا  داها كيچيلدي.
نه نار، نه نور
نه ده بير غورور قالدي هاچالانماميش.
آه، ائـ…ي، دَده!
قوجامان هابيلين يورقون بارماغي
باشقا بير هاوايا گيردي
          باشقا پرده ده.

باكي نين كدرلي صاباحلاريندا
روحو دوشگون گؤرونور قيز قالاسي نين.
و آراز گولوشونون سويوقلوغوندا
چؤزولمز سيرري ياتير
دوغولمادان بوغولان بير تبريز بالاسي نين.

جئيرانلار تالواسادان
بير ـ بيرينه ساريلاراق، چكينيرلر كؤپكدن.
و اؤلوم اؤپوشوندن يانميش لَـلَـكلر

بير ـ بير اله نيرلر دورنا قاتاريندان.

آمان، امان!
جئيرانلارين تووسون قاچيشينا دوشمان كؤپكلر
كؤپك اوغلو كؤپكلر.
بيزي ياغمالامايينجا
آياقدان دوشمه ين اؤلوم اللري.

من يوزايلليكدن بري
اوجا داغلار آناسي
بير جئيران بالاسي اولدوغومدان،
قورخورام
قورخورام كؤپك آديندان.

آخ، اولسايدي بير حاليميزا باخان…
كي حريفلر
اورتاليغي قان گؤلونه دؤندرديلر

قان گؤلونه دؤندو يئرين آلتيندادا، قارا قيزيل 
نئفلر.

حئييفلر اولسون، حئييفلر!
چوخور اولدو اولاسي قانلي وطن

بير پارچا قان چوخورو.
قورو آخدي بولاغلاري
زميلري يانيق گؤيردي

و كوره ييني اومودسوزلوغا دايادي قاميش 
كولبه لر.
چوخور اولدو، آخ!
جئيران سورولري كؤچدو
نئجه ده توز قالديراراق.   

سئزرسه نيز سه، بالام!
چوخور اولدو
چوخور اولدو اولاسي قانلي وطن.  

و من
«قاراباغ پاسواني كن،
دوز دولدوردوم ياراما»
سونرا قانلي كؤينه ييمين آلتيندا،

چارپازلاما ـ چارپازلاما گيزلتديييم قورشون 
شعيرلر،
اؤز باغريمي سؤكدولر موطلق.
و اونلارين سويوندا موطلق كؤپكليك وار
كيم بيلير سويلاري نه
اوروسپو دؤللري بلكه
قولاي اؤلدوروب، سيتال- سيتال گئدرلر
گولرلر، آلاي ائدرلر، سيرتيقجاسينا.

دويولماز بير سئييردير بو، دوغروسو.
آه، ائـ…ي،  دَده م اوغلو !

بو وارليغمي ؟
هاوا اؤلوم قوخودو.
داها دوغروسو
يئتيشميش دونيانين قودوز آنلاري
و من
اورك دَلن هوروشلره دؤزوموم يوخكن،
گؤز ياشيمي سيليرم.
چونكو اوجاداغلار آناسي
بيردلی جئيران بالاسي  يام من
و كؤپك جينسي يله باجارا بيلمم
بيليرم.     

ايلگي
سينيرلارين او تاييندا دوغولدو بو ايلگي
ژانوار ايگيرمي سينين گئجه باسقينيندا
يوخسا كپزداغي كورچايينا ييخيلان يئرده.

تورپاق كورك ـ كور ك آرالانيردي.
آرازلا ديزين ـ ديزين سوروندوم
چيينيمده دمير عاشيغين جنازه سي يله.

آغري داغلاريندان گليب، سانجي دره سينه 
دوشدوم

مئشه لرين ياشيل ساچين، ساري لئچكده 
گؤردوم
بئيرَ كين بايراغين قاندا
     بابكين قيلينجين قيندا.

ائولري خانا ـ خانايدي، تانيديم
داغلاري دالقالانيردي.   
سونرا قيزيل كيتابلارا وارديم
آدي آلتاي داغلارينين آلنينا يازيلميشدي
قافقازين دوغال سولاريندان داها آيدين.
دئمه يئددي مين ايل آراميزدان سودا 
سيزميرميش.

آنام ايدي، اوف ف ف!
جيناقلاري، تولو قوشلار مزاري داغلار
دؤشلري، اللرده قاشلانان نارينجلار 
ائللري پرن ـ پرن 
ديللري بؤلوك ـ بؤلوك.

آه آنام! كوكره ديم بيردن
سسيم موسلوم ماقامايئف بسته سينه 
دؤنموشدو
نفسيمده خزرين گيلاوارلاري.

آه ائـ…ي!  گورزه قيوريميندا، 
منده دوغولان سئوگي!
آه ائـ…ي!  قوپوز قيتليغيندا،
منده چيرپينان لزگي!

ارديبهشت ١٣٨٠

ساغچي ـ سولچودان اوزاق
آخ، بو بؤيله گولـله اولان يئرده
بيري منيم دؤشومده گول آچمازمي
ساغچي- سولچو هاي- كويوندن اوزاق يئرده؟!
دوستلاريمين بيري قاچقين
بيري كؤچگون
بيري ديدرگين، بيري سورگون.
بوگون هانكي تورپاغي نفس چكيرم من؟
هانكي يازي ياغمالانان آغاجلاري؟

ائللريم اؤز توفنگي نين لوله سيندن آسيلي 
قالميش
ديللريم اؤز قيلينجي نين اوجوندان.
پيچاغي اؤز دسته سي ده كسرميش، آ…ه!
آغاجي اؤز ايچيندن ده قورد يئيرميش!
و سياست مئيدانيندا
ايده آللار  رئاللارميش سن دئمه
و رئاللار، ايده آللار.
و آغيزلارلا اللرين آراسيندا
اينسان دردي بويدا، بير اوچوروم وارميش.
كئشگه بيله  بيله يديم بير
هارادك ساراجاق مني بو عئيبه جر هئيكللر؟

تانرينين گؤزوندن ايراق
ساختا سؤزلر مچيدلري سولايير.
و كوچه لر
كيره جلنميش قودوزلارين قييناغيندا 
اويونجاقدير.
بلكه ده اؤلوم اؤز ايچيمده يميش، نه بيليم؟
بلكه ده ظولوم اؤز ايچيمده،
بؤيله كي من آلدانماغا قوچاغلانديم
و اؤز اليلمه دوغراييركن اؤزومو
گون ها گون اوغراديم قارا دوشونجه لره ساري.
آمما هله اونوتماميشام
او گون چيراغلار ياشيل اولمادان دا
خيابانين بو تاييندان او تايينا كئچه بيلديك.
و ناچار يابانجي اللر
اورَييمزين باشيندان، كورَييميزه كؤچدولر.
و هامي ميز بيليرديك كي
اولاماساق، اؤلريك.

ايندي كي من
ياشانتي ني جيبلريمين ياماغي  تك ياماييرام 
اؤزومه ، 

آه، نه دن بيله بيلمه ييم گرك
بو كيمين ايينه ـ ساپي دير؟

اصلن بونلار
بو اؤز گوردويوم يوخولاري منه يوزان لار
                   كيم لرديلر؟!
آرتيق اؤلوم گلميش آلاييما
و مني بالتالايان
گؤره سن اؤز خول ـ بوداغيم دئييل مي؟

هئي وطن، هئـ…ي!
هئي گؤوده سي قين سيز قيلينج لار اؤنونده 
عوريان وطن!
كوتله مي هانكي باهايا ساتدين مي؟
و يئرلي ـ ديبلي گئدن
سونرا غوربت آخشام لارينا سيخناشان
            بالالارينا نئجه قييدين؟
بو گون داها

دينله منيم اللريمين يوخسوللوغا يؤنلميش 
دولاي لاريني!

يوخسا هرگون چكيلدييين ساغلا سولون 
اورتاسيندا،
يارام كيمي درين دوشموش دره لره توللا مني!
سونرا اوستومو دوست لار خاطيره سييله 
دولدور!
مني اؤز قان ـ قادالاريمدا بوراخ!
اؤز ايچيمده و ديشاريمدا اولان يالنيزليغيما!
و قويلا اؤز حسرت داغارجيغيمدا!

فقط
كؤكسومدن بير پنجره آچ
هردن قزئت لرده قوپان
دوست لارين توفان خاطيره سينه!
او ايتگين آخارلارا
و تورپاق
و اينسان قوخولو باخارلارا!
آخ، آخ!
دوغرودان دا بو بؤيله مرمي اولان يئرده
بيري منيم قابيرقامدا قور اولوب چيرتلامازمي
ساغچي ـ سولچو هاي ـ كويوندن اوزاق يئرده؟!

خرداد ١٣٨٠

الويداع قوهوم قارداش لار!
گونئيه باخسام،

مزاريمي لعنتلنميش يئرده گؤرورم. 
قوزئيه باخسام،
سومويومو مزاريمدان اوغورلانميش.
باخيرام سينيرلارا
آخ دئييرم؛ قويلانسايديم اورادا!

الويداع قوهوم قارداش لار!
پنجره دن داش گلنده،
پامبيق نغمه سييله ياتان قوهوم قارداش لار!
من كي قانلي بلك لرده بؤيومه ديم

من كي دؤش لره وورولموش خاچ داغيندان 
آسيلديم
من كي اوستومه بوز چكيب
چاديرسيز ياتديم شهيد لر خيابانيندا،
سيز سؤيله ين نغمه لري هاردان اؤيره نه يديم؟
نئجه «گولشن بالئتيني» اوينايايديم 
تالانديغي يئرده چيچك لريمين؟
من عؤمرومو

سينيرلاردا دمير چپرلره باخديم، ايكي تايلي.
تورپاق، تيكان توخومويلا قارين وئريردي
و سو، كؤرپه باليق لارين قانين ايچيردي.
باخديم
و آخ دئديم، آخ!
      قويلانسايديم اورادا!

الويداع قوهوم قارداشلار!
و سلام قانلي جلادلار!
گونئيده لعنتلنمك
قوزئيده اوغورلانماق ايسته ميرم.
مني سينيرلارا گؤتورون
ايكي تايلي دمير چپرلردن آسين!
الويداع دوشونجه لر
الويداع ايستك لر بوتون!
گؤرورم كي سينيرلارا ديكيلن
ياشيل بير مؤوره يه دؤنموشم بير گون.

شهريور ١٣٨٠

قاتران دنيزي 
من بير قاتران دنيزي يم، دورغون
چيرپينديقجا باتاقليغا ساپلانيرام،
ياشاديقجا اؤلومه.
يوز ايل لردير بير قورخونج آغيرليق هوپموش
قيفيللانان قارا قانچيل ديليمه.

دالغالاريم كوكره مه دن ساورولموش
آيناما بير بوشلوق دولموش
هر شئي ايچيمده اريميش
قاغايي لار باشيم اوستوندن يوخ اولموش.

اؤزومده چالخالانيرام،
ايليك لريمده دوياركن يالنيزليق قورخوسونو
يئرينه يئتيره بيلميرم
سونالارين سونسوزلوق آرزوسونو.

من بير قاتران دنيزي يم، دالغين
آخينتيما قاپيلميش گمي لر هاني؟
هاردادير گون دوغوسوندان منه گلن گميچي لر؟

هئچ قودورماياجاق كيمي سوسموشام.
بير ده كؤپوكدن بير چالخانتييا دؤنوب
اولدوزلاريم بيرر ـ بير ر.

قاپ ـ قارا بير قوماش كيمي اؤلچولورم
بير قانلي ديرناق ايزي وار هر چره ييمده.
قاپ ـ قارا بير درينلييه دوشورم
اؤلوم هيسلي اولسا دا
بير فانار بئله يانماز اورييمده.

سر-سفيل اولسا دا چاخناشمالاريم
آخيشلاريم،كيمي بوغموش، كيمي؟
دونيانين ياريسين بلكه
باغيراركن آغلاييرام
كيمسه اؤيره نمه يير دنيزليييمي.
من بير قاتران دنيزي يم، يورقون
اوستومده اؤلومون قارا بولودو.
اؤلومون بير آدي دا اؤلومسوزلوك اولورسا،
اؤلوم 
بو يورقونلوغومون تك اومودو.

دؤرد بير يانيمدا مله شير اؤلكه لر

بورولغانيمدا بورولور قارانليق فيرتيناسي
قورويور دا ساحيليمين قومساغيندا
ائللريمين گؤز ياشييلا بئجرتدييي قاناسي.

باشلامادان بير سونا واريرام آرتيق.
اينانيرام
قوروقدان قوراغا گئدن عؤمرومو.
كيمسه آنلامايير كي
آخي دنيز عؤمرو، بير گول عؤمرومو؟

من بير قاتران دنيزي يم، سوسقون
قوروق لاري نفس ـ نفس ياشاييرام
قوراق لاري اوووج ـ اوووج ايچيرم.
و باشقا بير ياشاماق دئيه
آردي اؤلوم لره گئدن،
دار بوغازلاردان كئچيرم.

مهر ١٣٨٠

بورا وطن مي؟
وطن منيم ديرسه،
يئري زيندان
گؤيو زيندان تاواني.
گونشي اؤلوم داغ لاريندان دوغار
ياغيشي اؤلوم بولودلاريندان ياغار.
هر داشي نين آلتيندا
بير قوجا قارتال جسدي.
هر دالغاسي نين گؤيسونده
بير قاراباليق نيسگيلي.
آخاريم گؤي داغ لاريسا آمما
باخاريم ياشيل دره لريسه،
قاهقاها   قالاسيندان
 يالنيز دووارسيز زينداني منيم.
دوشونورم
بغداددا يوخ،
ائله بوردا بوداياجاق قول لاريمي 

                 قان قارداش لاريم.
آخ،
من نئجه بير تابويدوم كي
بارماغا سيچرارسا قانيم، كسيلمه لي اولدو
بوغازدان چيخارسا آديم، آسيلمالي.
سونونجو بير سؤيچو يدوم
و اينسانا اينامدان ساوايي
باشقا بير كوفر دئييلدي سؤي لريم
و تورپاغا ايلگيدن ساوايي
باشقا بير شئيطان آيه سي دئييلدي.
بس نه دن ظالّه دئيرلر
 يازيلمادان كيتابيما؟
و نه دن هئچ بير ديره يه باغلامادان
اعدام ائدرلر مني؟
آه،  بورا وطن مي،
يوخسا اميرالمومنين لرين مودهيش سارايي؟
هر كوچه سي بير حلب گيره جه يي
و هر ائوي
بير آلينجا قالاسي نين زينداني.
آمان ، ائي…، آمان!
بس منيم اؤز ارك ائتديييم بابام اوجاق لاري 
هاني؟!

آذر ١٣٨٠

مني بوراخماز تورپاق
«رها نمی کندت خاک...»
                (سياوش مطهری)

مني بوراخماز ميصراعلانان تورپاق
تورپاغا تؤكولن قيزيل شافاق لار
يئرين ايستي اوريينه،
ايشله ين سويوق  چپرلر.
او اوزان لار كوچه سي
او سيرليدن سيرلي
او آچيلمازدان آچيلماز آبيده لر.
كي دوماني
شوشا داغ لاريندان نئجه اونودماق؟
نئجه بئش تئللي دورناني اؤپمه مك
ماهني لار آراسيندا؟
و نئجه گؤردوكده ساووشماق
تاريخي اؤزويله يانان آزيغ مئشه سيندن؟

نه اويورسان تولو قوش لار ياوروسو؟!
داها لزگي مئيدان لاري
شهيدلر خيابانينا دؤنموش.

داها آتيلان توپ لارين قوخوسوندا
سينميش نؤيوت دكللري
و بولبول اؤتمز گؤي گؤلده.

من داشلار و يادداشلاردان چيخيب گلديم
و ان قانلي كؤينك لري
اينيمه يوخسادا،  اوره ييمه گئيديم.
چونكو اؤلوم گئرچك دير
اؤلوم ،  اؤله ري حياتدان دا گئرچك.
چونكو اؤلوم
بغدادين آلتونلو سارايييندا
تهرانين آتابَي پاركيندا
سيبريانين سويوغوندا
گؤزل،  گؤزل
او بيليكلي دَ ده ميزين ايلك اؤيودو تك
گؤز لدير.

من، دلی
 ـ دولو، يارالي يام من، دلی 
آنا سودونو ايسته مم
گؤود ه م دوشه جك بير كره
آلچاق رؤيالارين گؤزه سي آغزينا.
من، دلی سوي، دلی  قانلي،  يارالي يام
داغ چيچه ييني ايسته مم
قانيم يوياجاق بير كره
قارا خاچلار ناخيشيني دووارلاردان.

او گون دلی دومرول

يئنيدن اؤلومه غاليب گله جك
و نسيمي نين نفسي باشلاناجاق
آلفا بئنين سون حرفينده.

مني بوراخماز هئجالانان تورپاق
آرازا ساورولان باليق ناغيلي 
داغليق قاراباغين قورخونج قيشيندان،
سينيق ـ سينيق گلن شيكسته  سسي.
او تؤكمه سي بؤيوك داغ لار
او داغ لاردا گؤزل باغ لار
او باغ لاردا قارا سالخيملي اوزوملر.

مني بوراخماز
جهنم قوخولو جنت تورپاغيم.

فروردين ١٣٨١

ياشاديق، آمما اؤيله…
هاوا قارانليق بازاري
يئنه قارانليق ايشيلدار
داش دووارلاردان دا.

بيزه اؤلوم يوخوسو گؤرورلر
يعني زنجير بويورورلار اميرالمومنين لر.
ائو قاپي لاريميز گزيلمه قورخوسوندان باغلي
صانديقچالاريميز سؤكولمه قورخوسوندان.
نه تورپاقدا بير بنؤوشه
نه گؤي لرده بير اولدوز.
آج پيشيك لر باخار بيزه يالنيز
آج پيشيك لر، آزغين پيشيك لر
                  قودوزان قودوز.

و بيز اسيرجه سينه
آتيلديق دا   دم آلديق
توتولدوق دا دم.
فقط اؤزگور ياشاماديق

اؤزگورلويوموزده  دوستاق.
آخ، كؤنلوم، آخ!
بير اويون اويناميشلار
نه گونشي بللي
نه قارانليغي بللي دونياميزين.
آمما من بيليرم
بؤيروموزه آغير ساپلانان
كيم لرين خنجري…
هر حالدا دوشون، سئوگيليم
بيزه اؤلوم يوخوسو گؤرورلر بيري لري.

آغير يالنيزليقلاردايديق مين ايللر
اورتاميزدا قان دنيزي.
نه گونش، نه اوجاق
نه بير سئوگيلي گؤز پاريلتي سي.
آتاميزدا دستان لار ديلي قالمادي
آناميزدا بير ائلين درد پارتلاييشي.
يازلار چپرلردن آشدي، آمما
بيز ساوماديق قارا قيشي.

ياشاماديق دئميرم
ياشاديق،  آمما اؤيله…
ائلدن اوزاق، ديلدن اوزاق،  ان اوزاق.
آخ، كؤنلوم، آخ!
بير اويون اويناميش لا ر
نه ديلي بللي
نه آنلامي بللي كيتاب  لاريميزين
آمما من بيليرم
ياراميزا  قاينار ياغ كيمي تؤكولن
كيم لرين اؤدو…

و اونلار، سئوگيليم 
 ـ ديريلي بيزي بورودو. اؤلولو 

بير ـ بيريميزدن ديدرگين
ساعات ايگيرمي بئشده ييك ايندي
و دونيا
ساعات ايگيرمي بئشده ديسگيندي.

باغلاريميز وار ايدي
آغاجلاري سوي قيريمينا توتولدو.
آغاج لاريميز وار ايدي
بير يارپاق بئله تيتره مه دي بوداغيندا، 
قورخودان.
باشيميزدان نئجه ده تئز كئچدي حيات

و هئچ بيلمه ديك هاچان 
بيردن بيره ايگيرمي بئش اولدو ساعات.
قورتاريركن باشلانديق
       باشلانيركن قورتاراراق.

آخ،  كؤنلوم، آخ!
بير اويون اويناميش لار
نه ياشيلليغي بللي
نه بوزلوغو بللي سئودالاريميزين.
آمما من بيليرم
جانيميزي ايچيندن اويان
   كيم لرين ديل ياراسي…
ديل ياراسيندان دولودور، سئوگيليم 
ديل ياراسيندان بوراسي.

بيزيمكي بير قيلدان اينجه كؤرپو ايدي
اؤنجه
   قيلدان اينجه
سونرا يئددي قات قورقوشومدان قالين.
قتليميزين سببي
هانكي سوچ ايدي، بيلمه ديك
كي لاپدان
قان دوشدو اورتايا، قان.

هئچ بيرسازدان
هئچ بير لزگي قوخومادي.
يا زيندانا ساليندي ميصراعلار
يا اجل سيز آليندي جانلار.
اومدوق
اومودلاريميزي اؤلدوردولر
اؤلدوك

اؤلوموموز  بئله
اوممادي بير شئي بيريندن.
آمما… آنجاق…
آخ! كؤنلوم، آخ!
بير اويون اويناميش لار
نه ائني بللي
نه اوزونو بللي عؤمروموزون
آمما من بيليرم
قتلنامه ميز آلتيندا چكيلن
كيم لرين قارا قيلينجي…
اؤلدوردو مني بو ياشام آجيسي
آه، سئوگيليم!
قلبيندن قينلا ناري
دؤشوندن قاشلا نارينجي!
تير  ١٣٨١

بو يئر قارا نيقابلي لار يئري
اؤنو سونسوز
سونو اؤنسوز بير يئرده يم
آخاريندا
اؤلو بير قودوز پيشييين ايچالاتي
                                اييرنج
باخاريندا
ساري سالدات لار چنبري
                       قورخونج
آغاج لاري وار آسيلديغيم
بوداق لاري چاتي اعدام موثلثي.
چاي لاري وار بوغولدوغوم
دالغالاري دمير تور داييره سي.
من بو يئري ايلكينيندن تانيييرام
بؤيله بؤلوك ـ بؤلوك اولمادان
گؤي لرينده قارتال لار قانادلاناردي
بؤيله ديديك ـ ديديك اولمادان
تورپاغيندا قيسراقلار.

لاپدان كؤلگه سيز ييخيلدي چينارلاري
و آرابا كروان لاري
دؤيوش سورساتي يئرينه
قارداش جسدي داشيدي.
سونرا ائني قوراقليقدان
سونرا اوزونو قيتليقدان تيكيلدي
كسيلدي اوزان ديليندن اورمان لاري
آسيلدي كولك آياغيندان آيغيرلاري
نه داغ لاريندا سؤنمه ين بير اولدوزو قالدي
نه باغلاريندا دريلمه ين بير آلماسي.

اويسا من ياشاديم بوردا
قورقوشوم عصيرلري جيناغيمدا داشيياراق.
چكديم گؤرن اولمادي
مكتب لرينده اينسان شكيللريني. 
يازديم اوخويان اولمادي
زيندان لاريندا حيات  ناغيل لاريني.
و سوسدوم سوساراق
داش قاوال لارلا قوبوستانيندا
و باغريم چارتلادي چارتلاياراق
گؤي مچيدله تبريزينده….

آرتيق اللريم دارتينير
قانلي قيلينج لاردان كئچيريلركن.
سانكي بوتون بايات قوپوزلاريني چاليرام
نئجه ده يورقونام آآآه
بير قوووشاق نؤقطه سي اولمايان اوزون يوللار 

تك.
سانكي هر ياني اوچوروم
ساوالان داغ لاري نين باليق بئل لريندن كئچيرم
و گؤيسومه چكيلميش بير خاچ داغييلا
گئديرم بوتون غوربت لر سئيرينه.
بايراق لارين بويالاري
قانلي كؤينك لر رنگيني ايتيرميش.
و اينسان لار بير ـ بيرينه هاي وئرمه يه، 
ياماج لاردا بير تونقال بئله يانمير.

اؤنو سونسوز، سونو اؤنسوز بير يئرده يم
گون دوغانيندان گون باتانينا قان
آلا داغيندان قازيليق داغينا قادا.
گوندوزلري، گونش زنجيردن سوووشور
گئجه لري ، آي ايشيغي قورخولو بير كؤهولدن.
و گؤوده سينده ، قورشوندان
ائله درين ـ دولو قارا خال لار كي
هر بيري، بير گووور اؤلوسونون گؤزو.

من بو يئرين هر قاريشيندا
بير اوزان جنازه سيني جيزلار
و هر آيريجيندا
بير باني چيچه يي سيزلار گؤرموشم.
هر گون مني واخت سيز بير اؤلوم هاخلاييب
و قانلي قناره لر
شاققا ـ شاققا اتيمه يئريكله ييبلر.

آخ ائللر، آخ خ خ!

بورادا هانكي ماهني يا  ساريلديمسا
سيريلديم دودا قلاريمدان.
بئلي بئليمه ياراشدي شاللاقلارين

قولو قولوما قانداللارين 
بويو بويوما اعدام آغاجلاري نين.

 
آرتيق بو يئر قارا نيقابلي لار يئري
و من
قيزيل قافتانين ايتيرميش بير بامسي بئيرك.
نه كونلومون پاسين آچان بير بارداق شاراب
نه يئددي آغاجليق يولو
يئددي گؤز قيرپيميندا كئچن آتيم.
آي! گئدرسه،
گئده بيلمز آياغيم
واي!
اوچارسا،
اوچا بيلمز قاناديم.
من، وطني
       بئله آنلاديم.

مرداد ١٣٨١

اؤلرم بو  شَهَرده بير گون
اؤلرم بو ايتگين شَهَرده بير گون
بير اوتوموبيل له سينما يولوندا
يوخسا بير موسلسل له بير پاركادا.
اؤلرم بير حسرت دوغموش ائرته چاغي.

سونونجو كره ده اولسون
سني گؤزوم گؤرمز، بيليرم.
مني يارالاريمدان تانييارسان
يوخسا باغريمدا اكدييين، خال ـ خال 
قارالاريمدان.
واي آزار، واي جان دئيه رك، اؤلرم
آغزيم  «آ…»  شكيلينده قالار

بير شئي لري چاغيرديغيم يئرده. 
بيرده قانا دولموش گؤزوم زول دورار

ايكي يه بؤلونموش بير اوفوقون، قوووشاق 
نؤقطه سينده.

اؤلرم بو بيتگين  شَهَرده بير گون
بير قالاباليق كوچه ده

يوخسا بير قاز  اوداسيندا.

اؤلرم بير دومانلي گون اورتا چاغي.

نئچه يوز مين داماريمدان بير قان آچيلار كي
دلی چاي لار زنجيريني قيرميش دئيرسن.
آغلاماق ايسته يرسن
قورخارسان گؤزونون ياشي قورويار.
قوجاقلاماق ايسته ييرسن
قورخارسان قانيم كؤينه يينه هوپار.
سويوندوروب يويوندورمازسان دا
قرنفيل غزل لريمين كفنينه بوكه رك
اوستومه كيتاب لار دوزوب،
تورپاقلاماق ايسته يرسن
قورخارسان سيغمايام مزارلارا من.
فقط جانلي بير تانيق تك
منيم تام جانسيزليغيمي قبول ائد رسن.

اؤلرم بو سورگون  شَهَرده بير گون
بير اوپئرا آرياسييلا

يوخسا اون قيرام آرسينيك له. 
اؤلرم بير پلمه لي ايكيندي چاغي.

آنلاشيلماز بير اولاي
هار ووروب خرمن ساوورار عؤمرومو
واي اوچارام، واي قونارام
هاراسيزليق بير اؤلكه نين دالغين كؤلگه لييينه.
من جانيمدا اولمارام، جانيم گؤوده مده
قوزئي لرين ان قوزئيينه گئدرم

گونئي لرين ان گونئيينه.
گئدرم
سنين قولاغي نين ديبيني
بير اوزوناسينا اؤپمه دن.
بير كپه نه يين ده بئله
اينجه يوخوسونو قاريشديرمادان.
سنه اؤله جه ييم قدر اؤلرم
آمما ائله اؤلرم كي
اگر قوتسال تانري لاردا گؤرسه لر
بيلرلر كي
اگر بير گون اؤلمك وارسا
او دا بؤيله اؤلمك دير.

اؤلرم بو ديدرگين  شَهَرده بيرگون
بير آغ آلكول شوشه سينده
يوخسا بير مودئل قيز رسيم تابلوووندا.
اؤلرم بير نيسگيل وورموش گئجه چاغي.

داغ لارا اوز توتوب مني چاغيرارسان، اولمارام
يول لارا اوز توتوب مني باغيرارسان،  اولمارام.
آديم دا آغزيندا تيكه ـ تيكه اولار، هؤنكوره نده.
اوخشامالارين اوستومه تؤكولر،
آمما بير هئجاسين بئله دويمارام
قول لاريم يانيما دوشر؛
آل قانيم دوداقلاريمدا لؤكه له نر
اؤزومون ده اؤزومه اورييم يانار.
سن سه دووارلار داليندان
مني گؤره  جه يين اولماز،  بيليرم.

فقط تورپاق
فقط تورپاق، اؤپوش ـ اؤپوش ايچر مني
و من حياتدان دا گؤزل بير بيليم له
اوخويارام ان يالنيزليغيمدا سني.
قارانليقلا راضيلاشان بير اولدوز تك اؤلرم
و سنين گونش اوزونو

اوزون زامان گؤرمه مه لي اولارام بير قوطب كيمي. 
اؤلرم آه… !
اؤلرم اؤلرجه سينه بو  شَهَرده
اينسان لارينا تانيشكن
بير غريب كيمي.

دي ١٣٨١

سلام اولو گونشه 
سنين آلا گؤزلري نين

و ائنلي ائنچه لري نين سببيندن، 
سلام اولو گونشه!
بير آغ چيچكلي گول بوتاسينا داياناركن،
بير ماوي گؤيرچين قانادلارينا، كؤلگه له نه جه يم.
دوشونر سن سه، نه درديم؟

بو شَهر، بو مملكتين
ائرته لري دلی آزار
آخشام لاري دولو بئزار
قوش لاري يورقون كؤچر
آدام لاري دالغين قاچار.
قوزو قوربان! سن اولماسان
كيم بو آغير ايتگي لري مندن آلاجاق؟
له له قوربان! سن اولماسان
كيم بو دوشگون زامانيمدا منله قالاجاق؟

آه، سئوگيليم!
سيريما بو سن سيزلييي
سيريما بو يوخسوللوغو اوره ييمه!
سني سئوديم فاجيعه گرگينلييينده؛

و بو سني سئومه ييم
نه ايچَري،  نه ديشاري چكيشمم دير اؤزومله؛
بلكه داشي يوخوسوندان اويانديران،
بير سو فلسفه سي دير.
چونكو گؤزلريمين قاراسيندا
ساچ لاريمين آغيندا، سني دويدوم
و هر سازين بير نوتاسي 
هر رسيمين بير بوياسي اولان كيمي
اينسانين دا بير سئوگيليسي اولمالي!
سنين ده  كي اينين
لئوناردو داوينچي نين تؤكدويو هئيكل دير.

و روحون 
چكدييي رسيم دير   وئنسان ونگوكون.

سنين قيزيل دوداق لاري نين
و آغير آتديم لاري نين سببيندن،
سلام اولو گونشه!
بير آل اوفوق قوماشينا بورونركن،
بير ياشيل تورپاق قوينونا، سيغيناجاغام.
آنلايارسان سا، نه درديم؟

بو قارّه، بو دونيانين
يول لاري دويون دوشموش
دولاي لاري دولاشيق، دار
گلينلري گلينجك
ايتلري، قوردلاري هار.
قوزو قوربان! سن اولماسان
مني كيم بو دارغينليقدان آپارار؟

لَـله قوربان! سن اولماسان
مني كيم بو قانجيقلاردان قورتارار؟

آه،  سئوگيليم!
سيريما بو يئتيملييي
سيريما بو وئرانليغي اورييمه!
سني سئوديم بوتون سوچ سوزلوغوملا
و سني سئومكدن باشلادي بوتون سوچلاريم.
سوچ سوز سئومك، نه دئمك؟!
كي سنينله زيان اولماق
داها اوستون هر شئيدن.
چونكو دامارلاريمداكي قان قيرميزيسيندا

بارماق لاريم اوجونداكي سيگار ساريسيندا، سني 
دويدوم
و هر الكتريكين بير گوجو
هر ماده نين بير آتومو اولان كيمي
اينسانين دا بير سئوگيليسي اولمالي!
سنين ده كي سسين
چالديغي سيمفونيادير  بئتهوونين
و نفسين
يازديغي شعيردير ناظيم حيكمتين.
باخيشا باخ
دوروشا دور
گولوشه گول
و يئريشه يئري، گولوم!
كي سنين تام گؤزللييي نين سببيندن،
سلام وئرديم
سلام اولو گونشه!
بهمن ١٣٨١

اوچونجو  يؤن
گيرن لره ساغ چيخيلماز بير يول دور بو
معمالي  و سئحيرلي.
قوشدان قاناد تؤكر دئديلر
آتدان نال
ايلاندان گؤوده.
گيره جه يي گوللـه سسي دير
چيخاجاغي دار آغاجي.

بيز گيرديك آمما
ساغدان، سولدان دئسك، دئييل
اوچونجو بير يؤندن يومولدوق آتلارا
و اوچارجاسينا گيرديك معمالار ايچينه.
گئتديكجه بيزي چاغيردي
اولولاشان داغلار
اووولدايان قوردلار
و آغ ساققال، الي سيجاق
باخيش لاري افسانوي بير دوست، بير دَده.

آ تلارين ديرناق لاريندا يابا  گئتديك

شاخيرتيلي قيلينج لارين اوجوندا گونش.
و بوتون ساغچي ـ سولچونون گؤزلريني 
قاماشديراراق.

آمما آرخاميزجا آخان قارا بولودلار وارميش
هشتاد ايل بوندان اؤنجه بير بيچيمده
 ـ سودسوز ذات سيز 
اورك لري ايلان اوره يينه باغلي
گؤبك لري چايان گؤبه يينه
و كورك لري كؤپك لر كوريينده…
هاي ماشاللاه!
يوز اوردومو؟ مين اوردومو؟ آنلاشيلماز
فقط بير قان كي
دوشمه دن، دئمه ، ياتسين!
فقط بير قيامت كي
قوپمادان ، دئمه ، گئتسين!

آرتيق يولون چيخاجاغينا قالير
جانيميزي ديشيميزه ييغاراق
آتلارا آتلاديق يئنه دليجه.
آليمينا آلينمادان
توتومونا توتولمادان

يازسا، باهارسا، گتيرديك
و قيزارديق اوره يينده
سانكي قوللاري قيريلماز نار آغاجي.
و توراندان ايرانا
چيندن ماچينه بئله
قوش كيمي آشماق اومودو بيزيمله دير.
داغدان دره يه يومولماق نه دير كي؟
يئددي مين ايل بوندان قاباق
بيز اؤلومه بوراخيلميشيق.
بو يول بيزه گول مي وئره جك؟ ـ قالسين!
يوخسا اوت بيتيرمز يانغين باييرمي؟

صاباح قوردلار دؤيوشمه سي باشقادير
صاباح داغ لار دئوريلمه سي
 ـ قيامت باشقا. صاباح قان 
بير قان كي
 دئمه، شاعير!
بير قيامت كي
دئمه!

بهمن ١٣٨١

من، كئفلي ايسكندر
 
باشقا بير كئفلي ايسكندردير بو ايسكندر.
شَهرده دوغدو دوغالي
كئفلي اولان اونجا ايچه بيلمه دي.
سؤيله دييي سؤزلره ده،
شعير ـ دستان اولاشمادي.
كئفلي ايسكندرين آجي گولوشو
بومبوش بولودلاري بئله آغلادار
آرخاسينا دوشموش گلر
كشف ائتدييي اولدوزلار
و اولدوزلارلا آچيلماز بير سيرري وار بوز 
قوردلارين.

داغ لاردا دوغدو دوغالي
قورد اولان بو بوز قوردجا اووولدامادي.
اووولتودا اووولدايانا باغلي دير
اووولدايان جسورسا
اووولتوسو دا جسور
بو قورخاقسا، او دا قورخاق.

بوز قورلارسا مغروردور
اووولتولاري دا مغرور.
چونكو قورخودان تيتره مز
شرف قوروقچوسو اولان شاعيرلر.

زاماندا دوغدو دوغالي
شاعير اولان، اونون كيمي
اينساني حاق، حاققي تورپاق يازمادي.
آلديرمادان اؤلوم ياغيش لاريني
داغداغانليق لاردان كئچن بير شاعير.
شاعيرين شعري قوسونتودور دئديلر
قورخوسوندان اولايير بوزقورد
و كوفردير كئفلي ايسكندرين اينانديقلاري.
بو اؤيرتمن اولا بيلمز
او تولكولره توك سالديرا بيلمز
و سن

ـ منه دئديلر ـ
شاعير اولا بيلمزسن.
من سه اليمده اينسانليق بايراغي
آلنيمدا اولو داغ لارين شكيلي
و بوغازيمدا، حياتين
آرد ـ آردا بوشالان آجي شوشه سي،
گونش تؤكونتولري تك، نارين ـ نارين
تؤكولدوم اوستونه اونلارين.

ايشته منم:
باشقا بير كئفلي ايسكندر.
گولوش لريم

بومبوش بولودلاري بئله آغلادار
آمما صاباح 
آرخاما دوشموش گله جك
كشف ائتديييم اولدوزلار.

من كئفلي ايسكندر
بو  شَهَرده تانريني محو ائتديم.
من كئفلي ايسكندر
بو  شَهَرده
ميرزه جليلي كشف ائتديم.

٨١/١٢/١٥

منيم يوردوم
منيم يوردوم اود يوردو
ايلك دده نين دوداق لاريندان آخان
اسكي باياتي.
گؤي لري اولدوزلو
داغ لاري قارتاللي
و گونشي
بوتون عايله لر اينساني
بوتون نسيل لر تانريسي.

بو يورد 
ياشام يئري وئرميش زرتوشتا
و  محمد (ص)
ديليني اؤيرنمه يه چاغيرميشدي اومتيني.

يوردوم آرزولار مئشه سي
يوردوم، آزمان قبيرلر اويلاغي بير ده
اوره يي اود ايچينده
كؤكو قان دنيزينده دير،
قازان دورماز داغ لاري نين.

من  سه يئرين گؤبه ييندن گؤيرن گون
يارانديم كؤهول لرينده.
قورد دؤشوندن سود امركن
قانلي بئشيک لرينده ييرغالانديم
و دوغومدان اؤلومه دك
سئو ر اولدوم تورپاغيني.

منيم يوردوم اود يوردو
اودو دوشوملو تؤرنميش چاخماق داشيندان.
نه ياغيش سؤندوره بيلميش اونو
نه كولك
نه ده  دره لرينده،
گوجلو سيخيشديرمالاري تپه گؤزلرين.
قورولدوقجا، اوجاق لاري نين باشي،
مين بير گئجه ناغيل لاريني توستويه 
باسديرميش.
و دؤيجلنديكجه، قاوال داش لاري نين سسي،
شيمشك گورولتولريني سوسدورموش.

بوراسي بؤيوك بير اوخول
كيتاب لاري داش، داش لاري يادداش.

سونوندا آمما، 
قابا گؤزلليك لرييله
ايكي گؤزو، ايكي چئشمه بير قادين.
باغي آل ـ آلوان بير وطن
آغاج لاري آج ـ يالاواج
چؤل ـ باييرلاري سوسوز
و قوپوز كروان لاري
گيزلي واحه لرينده ايتيب باتميش.
پريشان كوچه لري وار
آرشين مالچي ماهني لاريندان كوسوك
و «چال قيلينجيني يئتديم» دئيه ني يوخ
                  مئيدان لاريندا.
بونلا بئله
محمد خوارزمشاهي قويلاماغا
كيمسه سيز آدالاري وار خزري نين.
و اوجقار شورا كندلرده كئفلي ايسكندرلري وار
بومبوش چاخير شوشه لري قنشرينده،
ميرزه جليل لر بؤيودور.

اويسا يالين بوداق لاري يارپاقلي.
مزارليق لاريندان بئله اسگيلمز،
قوچ و آت هئيكل لري.  
اوزوملوك لرينده ياشار ياراديجي گونشي
آلماليق لاريندا آچار اولدوزلاري
قارانقوش لار قانيندان رنگ آلار بايراق  لاري
و دونياني وئرسن
قيزيل بير توپ كيمي اوينادارلار جوجوق لاري.

منيم يوردوم، اود يوردو
بوتون اود يوردلاري نين قوووشاق نؤقطه سينده.
ان قديم،  ان سرحدسيز.
بير يانيندا
اوجا باشي آياقلانان ساوالان
بير يانيندا
قارا باليق لار قانينا بويانان آراز
و بير يانيندا
ائللري ائللره قييان زاقروس داغلاري.

آه، ائـ…ي،
گؤيسو قالخان، بوينو بايراق يورد!
كؤينه يي قانلي اولسا دا بئيره يي نين
و قيلينجي قاتلانسا دا بابكي نين،
سن ييخيلمادين، دؤزدون.
و دوردون آلپ ارسلان تك
اللرينه كئچيرركن بؤيوك قيزيل خاچ لاري
و ايستانبولو سئير ائتدين سولئيمان شاه تك
آل بايراغي دالغالانديرما عشقييله
قالا دووارلاريندا.
ايندي ستّارخانينا باخ!
او آتا بَی  پاركي نين باروت قوخوسوندا ايتن 
كيشي يه
بورما بيغ لارييلا دورموش كئشييينده
آغ بايراق لارا اود وورور
و توفنگين آريتلايير
شيبلي نين قارانليق دومان لاريندا.

آه، ائـ…ي، منيم ايلك بئشيييم،  سون مزاريم، 
تورپاق!
كپز داغين ييخيلسا دا، 
هله ده خزرين گيلاوارلاري
هويوخدورور آزيغ مئشه لريني. 
هله ده شوشانين موغام دالغاسي
جئيراني اوينادير،
بوتون قيرخ قيز يايلاغينداكي قيزلاري.
و سارالار
ساچ لاريني ساووراراق موغانا
كور چايييندان سنه ساري گليرلر.

آه، ائـ…ي، دارماداغين وطن!
اينان، قوشا باشلي قارتال لارين قاييداجاق
و يورقون اوچوشلاريني
آرازين سرين سويوندا يوياجاقلار.
كهر آتلار
آغري داغ لاريني كيشنه يه جكلر
سونرا سولغون لاله لر
يئنه ديزه چيخاجاق لار گنجه چؤلونده.
و من سني 
شعيرلريمده يئنيدن تيكه جه يم
اسكي خريطه نله.

يوردوم ياشاري بير دونيا
قالالاري بولودلاردان يوكسكده
و ايگيدلري نين كؤكو
آلتاي قوردلاري نين ائركك لييينده.

اولو داغ لارا سؤيكنميش 
اَينينده شاه  ايسماعيلين آل زيرئهي
آمما ايچي زه هر كيمي آجي بوشلوق.
نه سازليغيندا قميش
نه سؤزلوگونده قورتولوش
و سينيرلري اووولموش
او قوزئي مئشه لرينده،
 روحو سورگون قافقاز عم اوغلوسو تك.

آه، اي…،  وطن!
من سنه وارميشام آرتيق
تاپينديغيم تابولار اؤيرتميش منه
                    سنه وارماغي.
باشيمدا بئش يوز ميليونلوق،
اينسان بئيني ايشله يير
دؤشومده بئش يوز ميليونلوق،
اينسان اوره يي وورور.
سانكي توتئم لر يئريني منه وئرميش لر
سانكي ايلك اينسانين منم.
سانكي بوتون آغ چيچك لردن يارانميش 
اينسان لارين
ان ايلكي من.
بو آن اور ك قورخوسونو
آل قانييلا يويورام شعرلريمين.
و گليرم
باشيم آل پاپاقدا
اليم آزمان ياليندا
گونش ياراسيندان اوستومه قان ياغاراق.

غوروروم،
نسيمي نين كنديرليك غورورو

دوشونجه م، 
اوختايين قورشونلوق دوشونجه سي
و اليمده 
مرضيه نين قان كَكيليندن بير بايراق.

هارداسان ائـ…ي!
آلتايين قوچو اتينه يئريكله ين
سونرا آغزيمي سودونه دادانديران آنا؟!
هارداسان ائـ…ي… !
آلا گؤزلو بير ديو قيزيندان دوغاركن
بايات قوپوزويلا مني آدلايان دَده؟!

اسفند ١٣٨١

ائهئي…، چوبان لار!
… سونرا كؤينه ييم ديرسكدن
شالواريم ديزدن جيريلدي.
يانغين گؤوده مي چيلپاقليق بورودو
و يورقون گؤزلريمده
چيچه ييمي داغ لاريندان قوپاريب آپارديلار.
بير ياندا
اون يئددي دونياني يئين اجيننه لر
بير ياندا
آزمان قبيرلري گودن كافتارلار.
و اورتادا من ايديم
گؤزلريمده ميل
گؤيسومده خاچ مؤهورو.
اوره ييمده يانميش مئشه لرين اييسي
قاچقين دوست لارين آيريليق آجيسي.
آنامي اؤز ساچييلا
توپوغوندان باغلاديلار
و باجيمي
اوروسپو يوللاديلار
عرب كؤوشن لرينه.
چايلاريمدان
تكجه بير كؤرپه باليغين خاطيره سي قالدي
داغ لاريمدان

دالغالانمايان بير بايراق كد ري.
نئجه ده يييه سيز قالدي قاميش كولبه لر
و نئجه ده
نؤيوت قويوسوندا قويلاندي قارداشلار.
و او كؤرپو
آخ، او كؤرپو
او ميليون لارجا پولاد  ال له سالينان
آمما بير بارماق اوجويلا تؤكولن كؤرپو!
اؤزومله بئله يادلاشديم سونرا
و ياديرغاديم هر شئيي
ياديرغاديم
بابامين هله قان وئرن يارالاريني
آنامين هله دؤشوندن سويولان سودو.
آمما اونودماديم دوستوم اوميدي.
آرتيق تكجه دوستوم، بو.
دوداغيمدا اوخوماقدان يورولمادي:
قلبيمده يازماقدان يورولماياجاق:
ائهئي……، قاراجا چوبانلار!
كؤكلو ـ كومجلي قالديرين اعدام ديرك لريني!
ائهئي…، چوبان قارالار!
چالين توتك ديله گلسين!
و ائهئي…، خان چوبان لار!
ساراي دنيزينده، ساراي كندينده
بيزي آلتون ساراييندا گؤزله ين
ساراي آدلي بير قيز وار.
واراليم اورا!

فروردين ١٣٨٢

اوتوز ايل دؤيوشده كن
دوستوم«هادي قاراچاي»اوچون

اوتوز ايل كئچدي آرتيق
قورد دؤشوندن سود امديييندن.
اوتوز ايل سوردون سوررك
عؤمرون آشيلماز داغ لاريندا
قانلي يالي دامارداغين آتيني.
قانادلاريني باغليكن آچدين، و اوچدون
و گؤردون اوزاي لاردا
گون ها گون يئني لشديييني آي كوره سي نين.
گؤي لرين ماوييه چاليردي قارانليغي
و هر گلن، آتوم سسي ايله گليردي.
قوي گلسين لر!

سن شعير ـ شارقي لارينلا قاييديرسان اسكي 
زامان لاردان
اورَيينده سومئر سسي
ال لرينده اويغور دميرچيلييي.
اوتوز ايل اولدو اوخودوغون
تاريخين پاسلي واراق لاريندا، 
او ايلكين دَده نين اسكي بوي لاريني
و اورتاميزدان كؤچوب گئدن لرين تراژيك 

ماهني لاريني.
اوتوز ايل يادداش لاردا

تكجه اولومسوز ايزلري قورونوب ساخلانميش 
گؤردون.
اوتوز ايل جيريقكن
كؤينه يين ديرسكدن، شالوارين ديزدن.
و چورويركن اؤزونده
اؤز واختيندا دريلمه ين بير نار تك.
اوتوز ايل اولدو آرتيق
نه گونش سني حاقلاسين،   دئدين
نه ده اولدوزلارين گوموش ساراي لاري،
سيغيناجاغين اولسون!
اوتوز ايل اؤز ـ اؤزونله دؤيوشده يدين
آرد ـ آردينا زامان لارين كئچدي
او بير داها ياشانيلماز گون لرين، گئجه لرين.
آمما هر زامانين
بير دردلي عيصياني وار ايدي سنده.
اوتوز ايل، آه… 
ديري صنعت لرين ايري سسي كن
و اؤزوندن باشقاسيني اينجيتمزكن.
بير ده ايكي يوز اؤلكه ده
دؤرد مين ديلين وار ايدي دانيشماغا.
و اينسان لار، اينسان لارين قارشي سيندا
بورج لاريني باشا دوشسون لر، دئييردين.
اوتوز ايل بو سببدن
هر يئرده بير بابك گؤردون
بئيره يين ساغليغينا
قدح قالديردين اونونلا.

اوتوز ايل ياشادين بؤيله
بوتون اؤلوم لر آجيغينا.
و شعيرلرين
اؤلومه وارماق اؤيكوسوكن
ياشاما دوغرو ياشاتدين ميصراع لاري.
اوتوز ايل آه… ، اوتوز ايل
اؤلوم سني ايزله دي
سن ايسه ياشاماغي.
و آزادليق
عؤمور قدحيندن ايچمه دييين تك بير ايچگي 
ايدي.
اوتوز ايل تامسيندين آنا وطني
آمما دادمادين كي دادا بيلمه دين.
بير حال وئره جكدين اونا يوخسا
قيزيل قانينلا درينله شه جك بير حال.
سونرا سنه
بير ماوي قارتال دوغاجاقدي بير قادين
آمما اؤپوشمه دين ده کی
هئچ اوپوشه بيلمه دين.
اوتوز ايل سانكي هر شئي
اؤلو بير اولدوز آخدي
قارانليقدان قارانليغا اوچاراق
و توز ـ دومان اوداراق، اورَييندن.
فقط هر شئيين يئرينه
ظولوم گؤردون، گؤزون دولوسو،  خيرتدكدن.
اوتوز ايل من ده آتشدن كؤينك گئيديم
اوتوز ايل من ده  كين شعيرلري يازديم
اوتوز ايل منيم ده سوچوم

اينسان اولماق سنين كيمي.
اوتوز ايل آ...ه!
تئل، تئل اوستونه چكيلدي بو دونيادا
سندن خبريم اولمادي منيم ده.
اؤنسوزدن و سونسوزدان،
بيزيم اوچون يارانميشكن بو دونيا،
گؤروشمه ديك بير آنليق دا.
اوتوز ايل چيچك لريميز
چئقوارا قوخولو قالدي.
اوتوز ايل اور ك لريميز
بارماق لاريميز اوجوندان تؤكولدو شورانليغا.
واي آنام، وا…ي،
نه پيشميش بير دوشمان ايميش تورپاق گؤزو
چونكو او بيزي گؤروركن
گؤتورمه دي اؤز يوردونا اوتوز ايل.
آخ، دوستوم، آخ!
هر شئي بيزيمله دوشمان دير؛
بونو بيل!

تير ١٣٨٢

بيزه اؤلمك، وار اولماق دير
تانري بوراخديغي يئردن باشلانديق
بير چشمه دن سو ايچديك
بير سفر بويونجا گئتديك
قانلي كئچيدلردن كئچديك.
سئوينجيميز
کدرله قاريشيق قوتسال سئوينج.
كدريميز 
سئوينجله قاريشيق قوتسال کدر.

باخيشيميز 
قارانليقدا ايتي پيچاق پاريلتيسي
و يئريشيميز
مئيدان لاردا  يوگر ك مارش لارا بنز ر.

حياتيميز اؤلوم دادلي
اؤلوموموز اوزون سوره جك حيات
جانيميزدا گؤوده
گؤوده ميزده جان شرفي
اللريميز 
اؤزگورلوك دويونون آچان

                            تانري.
گؤزلريميز 
سؤنوك دونيانين ايشيغي
                       بوز قورد.

و اورك لريميز 
سودا، داغدا، بولوددا چيرپينان 
اينسان طرفي.                 

تورپاق دالغالانديقجا،
قاميش كولبه لريميز،
بير گمي باتميش كيمي، اوووق- اوووق.
چيركين گئرچكليكلر اوستوموزه  قونموش
شاخيردا اوسته ليك  آمما
گؤزلريميزدن گؤزل دوزلوك، دوغرولوق.

اينله سه نيزسه بيزي
اولو اورمانلار اووولتوسوندا سسله نير آديميز.
دينله سه نيزسه بيزي
ايگيد ـ ايگيد
بير عيصيان موسيقي سي دير  فرياديميز.

بير شئيلر دوشونوروك سوسوزلوغوموزدا
آمما دنيزلر دويورماييرلاربيزي
فقط اينسان اتينه يئريكله ينلر
قارا خوليالاريندان آييرماييرلار بيزي.

هر نه ييميز اينسان
بوتون دوشونجه لريميز، اوركلريميز.

كيملر اونا كوفر ائدرسه،
اؤنجه دوشوندورمك
سونرا يئنه دوشوندورمك ايستريك بوتون.
سونرا  زيندانا سالارلار
قورشون آغزينا دوزرلر بيزي.
كي موطلق ده
آيريليق اوچون ياراديلميشيق.
كي موطلق ده
دوشونوب اؤلمك اوچون.

آمما بونو سيز دئيين
ميلياردلار نه دئيه گلميش قاراتورپاق اوستونه؟
ميلياردلار نه يه گرك
لئش كيمي قوخويارسالار دونيانين دره- دوزونده؟
تكجه بيز قالديريريق ظولوم- ظولمت 
دايير ه سيني.
تكجه بيز قالارساق يعني
يئتيشمزمي يئر اوزونده؟!

هر گون ميللتلر يئني دن دوغولاركن
ايلكين بيزي دامارلاريندا گؤرورلر.
بيز اونلاردا
سوموكلريميز قدر يورويوروك
اونلار بيزده
ايليكلري قدر يورويورلر.

هانكي پنجره آچيلسا،
يئنه بيز گؤرونوروك.

بيز: آچيلان كيتابلارين سطيرينده ياشار
بيز: ايچيلن شارابلارين عطيرينده جوشار
بيز: ميللتلر اوريينده،
ناللارينين ايزي قالان دولو ـ ديزگين آتليلار.

آراليقدا ايتگين
اورتاليقدا بيتگين.
داغ ـ دره لر كؤچوروك.
كؤكسوموزده ايلانلار شاللاغي.
و اؤلكه دن اؤلكه يه قاچيريق
ائنچه ميزده  روتئللر شاپالاغي.

اينسانلاري دوشوندوكده
دونياني ترسينه آسماغيميز گلير.
بوتون اولدوزلار بيزي تانيييرلار
بير گون بلكه ده بو ايشي گؤره جه ييك
      كيم بيلير؟

دميردندير داماريميز
پولادداندير  ديشيميز.

بيزدن باشقا، هئچ بير كيمسه سينيرلاري 
سؤكه بيلمز.
بوتون شَهر لرده آياق ايزيميزوار
هانكي شَهر ده اؤلرسك،
دونيا ييغيشسين بئله
بيزيم آغيرليغيميزي چكه بيلمز.

بعضن كيتاب- كيتاب دولانيريق اللرده

بعضن داغلارا باش آلميش
ماهني- ماهني اوخويوروق عيصياني.
بو عيصيان نه دندير، نه دن؟
كاييناتي يانديرماق اوچوندورمو؟
يوخسا مينلر ايلين اؤجونو آلماقدير
بو شرفسيز مملكتدن؟

«آغجا قوم» چؤلونده قالمادي رؤيالاريميز
«سيبيريا» دا بئله
داها قيزغينلاشدي دوشونجه لريميز.
قوم فيرتينالارينا قاتلانماديق
و سونوندا
يئريميزدن اوچاركن، اوركلره قوندوق بيز.

قوي آيريليقلار ياييلسين چپر ـ چپر
فيتنه لر فئل ـ فئل قورولسون
اوره كلر زاغ ـ زاغ تيتره سين
اللر اسسين افيل ـ افيل.
بو دونيادا عيصيان سسي وارسا اگر
اينسان اوچون
نه غملر، نه سيتملر
نه ائرته لر، نه آخشاملار
هئچ بيري اؤنملي دئييل.

بودور: چاليشماداييق
جانيميزدا نه ياشاماق سئوينجي
نه ده اؤلوم قورخوسو.
فقط اينسان حاقلارينين قوروقچوسويوق

بوتون دونيا دولوسو.

سانكي زامان اورييندن، آتلي لار كئچيريك
كئچيريك
كسيمله دن آرد ـ آراميز.
و هئچ گؤزه للـه مه لرله،  بوي اوخشامالارلا
بيتمز بيزيم قان ـ قادالي ماجراميز.

توكنمك دئييل، گليريك
آلين لارا قارانليقدا بير ايشيق ووران كيمي.
يورولماق دئييل، چيرپيشيريق
قان دنيزينده بير قيلينج قودوران كيمي.
و يوخلوغا وارماق دئييل، اؤلوروك
ياشاماقلار ايچينده
باشقا بير ياشاماق دبين قوران كيمي.

بير گون دالغالانار شاه دامارلاردا،
قانيميزدان رنگ آلان بايراقلار.
و بوگون باتان آديميزلا، گؤيه ر ر
صاباح شعيرلره ساورولان قارا تورپاقلار. 

كي بيز صاباحلار اوچون
گله جك  خوش گونلر اوچون
گونش و اينسان اوچون اؤلوروك.
و بؤيله اؤلمك
داها وار اولماق دير
بيليريك.   
آچيق ـ گيزلي اورتادان قالديريلديق

آمما يئنه باش قووزاديق قات ـ قات
آمما يئنه
قارانليغا گريلديك سيرا ـ سيرا.
سانكي بوغاناغلاردا اوكسيژن قازي
سانكي سس سيزليكلرده  بير اوركئسترا.

قوي اولان اولسون بيزه
كيمينكي هاردان كسير، اوردان بيچسين!
تانري وئرمه دن آلسينلار جانيميزي
جلادلار جنازه ميزين اوستوندن كئچسين!

قوووشماغا بير كره اينانميشيق
اون مين ايل ده سورسه بئله
بيزي سينسيتمز آيريليق.
اساس قالارغيليق سيرريميزده  بو:
اؤيله بير اينام اوستونده اؤلوروك كي
بؤيله زامان ـ زامان

وار اولوروق آرتيق. 

تير ١٣٨٢

بير گون بير آشاغي باشدا
بوللو بوشلوق اوراسي 
من ده  گئده جه يم بير گون
او هر شئيين يوخ اولدوغو بير يئره.

گؤيسومده داش
بورنومون دلييينده بؤجك
و سونسوز بير قارانليق؛
من سون بئشيييمده بؤيله اوزاناجاغام.
قارلار اوستومه قارانليق ياغاجاق
نه بير ايشيق ائشيده جك قولاغيم
نه بير سس گؤره جك گؤزوم
فقط قارلار اوستومه ياغاجاق لار
هر ده نه سي،
سانكي بير عقرب مَـله يي.
بير ده اوستومه ـ اوستومه گله جك لر آدام لار
تام عئينن بورداكي  كيمي.
داها بارماق لاريمي قويماياجاق لار،
آغ كاغيذلار دالغيجيندا اوزمه يه.

و سنين او بوللور بوينون اؤپمه يه جك،
منيم چاتلاق دوداق لاريمدان.
آرزوما كفن بيچه جك اللرين
درديمه داش دؤشه يه جك.

بوللو بوشلوق اوراسي
يالنيزليق، آنلام سيزليق و سن سيزليك.
بونلارين هاميسيني،
سيمينت كيمي يئيه جه يم بير آشاغي باشدا.

آه، سئوگيليم!
گلنده، بير ياشيل باخيش گتير رسن يانيما!
چونكو او گون اوركدن بوشالاجاغام.
بلكه سينه مده بوش قالميش اورك يئريمي
سنين آلا گؤزلري نين ايشيغي دولدوردو!…

بهمن١٣٨٢

غوربتله دولو بير شارقي
ايچيمده بونجا سورگونلوك.
قولاق لاريمين ديبينده،
بونجا موتسوز اينسانلارين شارقيسي.
و من اوزاق، قولاق لاريمين ديبيندن
و من ديل سيز، ايچيمي سؤيله مه يه.

آخ، آنا يوردومدان اوزاق
گؤز ببك لريمده  گونش پارچالانير.
ايلكين اوزان لار بارماغي كؤكوندن قوپموش

و ايپك يول لاري، 
آشيلماز انگل لردن  كئچير.

توخونمايين كئفيمه!
بير لال ـ كار كيمي كئچيرم،
اؤزونو تانيمايان لارين آراسيندان
و باخار كور كيمي باخيرام
بئتوندان تؤكولموش ايلان يووالارينا.

شاللاق لار شاللاقلار مني بورادا
شاپالاق لار شاپالاقلار.

چالما اوزان! اوخوما اوزان!
من يازيغين نه يينه گرَك لال ـ كارامسا.

نه اورَ ييمده بير سئوگي
نه جانيمدا بير هيجان.

كؤرپه قارا باليق لارين، 
لاپ كور اولدوغو دالغيجدير بوراسي.
قورخودان باغريم ياريلير
بو دالغيجين ان درين قات لاريندا.

بئيرَ كسيز  بير قازيليق داغي يام سانكي 
بابك سيز بير بذ قالاسي.
دوشدويو يئرده قالميش بير داش كيمي
كؤكوندن قالديريلميش بير آغاج كيمي.

او قدر آغلايايديم آ…ه،
گور خزر خيابان لارا اوزادايدي آياق لاريني
و  شَهَر، 
عظمتلي بير آجيغا دؤنه يدي،
آجيقلي بير عظمته.
و اينسان لار
هئچ اولمازسا بير آنليق سويونايديلار قارشيمدا
و سئوديك لري نه وارسا
آلايديلار ماوي سرخوشلوغومدان!

آه،  او گؤزومده كي باكي اولدوزلاري،
عيسا بولاغينا دؤنموش اته ييمده.
و او رؤيامداكي قوتسال شوشا معبدلري،
خيريستيان قالاسينا دؤنموش دؤشومون اوسته.
ايندي اؤز زيندان لاريندان آسيلميش بير 

تورپاغام
علسگرسيز بير علسگر مزاري.
بير سئرچه كي مفتوللارلا اؤپوشه رك،
تاليشين قوروق داغ لاريندا ياشايان
            توپال قوش لار سئييرچي سي.
گؤيسوم اورتادان ياريلميش
و كؤنلوم
بير اؤلكه نين ايكي يه بؤلونمه سينه آچيلان بير يول.

من آسيالي يام مي؟
يوخسا آوروپالي يام؟
        بونو بيلمم.

فقط 
آرازين قانلي سويوندا،
آذر ايييرمي بيري نين،
كاپيتان سيز بير گميسي يم آرتيق.
و سونوندا،
ممدامين سيز  بير آذربايجانام.
اوستومه قوندارما سندلر ياپيلميش
آديما هذيان لار دئييلميش
و او دونياني قاپسايان يئل قانادلي توركمن  لر
شاهباز ـ شاهباز آتلارييلا،
         اوخلانميشلار ايچيمده.

توخونمايين كئفيمه!
اؤزوندن سوراق سيزلارين اورتاسيندايام.

و باخيرام باخار كور كيمي 
وطنين آل ـ الوان باغينا.

سونرا اوستونده اولمادان بئله، 
ساري بولبول لر سسيني دينله ييرم.

من بو سئوگيلي سس لرين،
مئشه لره بوراخديغي ياشيلليق زاويه سيندن،
باخيرام بوتون دونيايا
و دونيانين بوتون اينسان لارينا.
آمما بوردا
گورولتولو بير شكيلده ياشامايير ياشام
اؤلوم بئله
گورولتولو بير شكيلده اؤلمه يير.
و هئچ بير سس،
هئچ بير سسي قارشيلامايير بورادا.

آه، بايات قوپوزو، آ…ه!
آه، سسي اور ييمده بير قان قيرميزي!
هله اونودماميشام
اؤلولر بئله خورتلاياردي تئل لرينده.
آمما داها نه عشق يوردو
نه ده يونيس اوجاغي.
آللاه سنه بير باشقا يئرده وئرسين هئـ…ي!
بوردان بوتون هاوالاريني گؤتور گئت!

شاللاق لار شاللاقلار مني بورادا
شاپالاق لار شاپالاقلار.
يازما شاعير! دئمه شاعير!
من يازيغين نه يينه گرَ ك  لال ـ كارامسا.
گئت!
و بو سوسقون،
بو اوغورسوز آدام لاري ترك ائت! 

فروردين ١٣٨٣

آديني بئش پارا ائتمز اينسانليق
آديني بئش پارا ائتمز
يوخ يئره بئش پارا ائتمز اينسانليق.
من سه سن اوچون آغلارام بوردا
يعني هر كس اوچون
اوره ييمي يئييب قورتارارام
قورتارماز آمما ماجراسيني 
اؤلومدن بئتر آيريليغين.
و آديني بئش پارا ائتمز سئوگي

گؤزلري قاپالي آتماز اور ك لره 
                          ايمضاسيني.

اينان
قتليمه وئرسن ده فرمان،
اوخونماياجاق
چكديييم آهلارين دومانيندان.

گل بير ـ بير آنلاديم سنه
ايچيمه دوشن قوردلاري.
بير ده نئجه اومودلاري،
سويوب سوغانا چئويرديك لريني يابانجي لارين!

آخ، ائي يار، ائي يار، ائي يار!
ايشيق كيمي آدام لار
آنالاردان نئجه دوغولارسالار
اؤيله تميز، اؤيله عوريان دورارلار.
و شاعيرم من:
سيزين يوخسول كوچه نيزدن
باشلي باشينا آخان بير دورو پينار.
و شاعيرم من:
آلتي قاينايان تورپاغين اوستونده
اؤز ايچي نين پاييزينا گؤمولموش چينار.

توتاركن اوزومو بير غريب يوردا،
سن اوچون آغلارام بوردا
يعني هر كس اوچون آغلارام
آغلاماز آمما داش اوركلي لر
اينسانليغين تام پريشان حالينا.
و آديني بئش پارا ائتمز عشق
اوريينده اينسانليغين
            بير ايزي وارسا اگر.

قتليمه وئرسن ده فرمان، 

چكديييم آهلارين دومانيندان،
اوخونماياجاق
         اينان!

گل بو گون سؤيله ييم سنه
سنين اوچون نئجه ايپه چكيله جه ييمي.
بير ده اؤله جه ييمي،
نئجه ناغيل لارا سالاجاق اينسانليقدان!

يوخ، گؤز ليم!
بونو دوشون آرتيق 
آديني بئش پارا ائتمز اينسانليق!

٨٣/٤/١٨

بشريت آناسي
«نازلی»قيزيم دونيايا گؤز آچان ساعات

ببه م منيم، ببه ييم، ببه نه ييم!
سن منيم اليمده بير دؤولت قوشو
من سه سنين گؤزلرينده بير حيات هئگئمونو.
كيم نه دئيير دئسين، نازليم!
بيزيم حياتيمز بؤيله كئچمه لي دير هله ليك.
سني زينهار گئجه لرده ياشاديب
بوتون قارا يئل لره قارشي بؤيوده جه يم.
و بير آغ چيچك كيمي قوينومدا قوروياجاغام؛
كاغيذ ـ قلمه شور سالان بير آغ چيچك كيمي.

نار چيچه ييم، نور چيچه ييم، تور چيچه ييم، بير 
چيچه ييم، نازليم!
ديلين پامبيق، ديزين پامبيق، ديشين پامبيق، 
اؤزون پامبيق
و ايكي جوجوق ال لرين
            بيتمه ميش بير غزل بئيتي.
آخ،بو ال لر
ساغي پارانتز آچيلير
سولو پارانتز قاپانير

اورتاسيندا بير گون منيم تك ميصراعليق 
تابوتوم  بلكه.

آغاجيمدا بوداغيم
بوداغيمدا چيچه ييم
چيچه ييمده بير داملاجيق آيدين شئهيم!
سن هله يوخكن
آختاريرديم هر شئيي سنين اوچون.
سنين اوچون سئچيرديم بئله،
شاعيرليك ساعات لاريني عؤمرومده؛
سونرا گؤيده آختاريركن، يئرده تاپديم سني
و شاراب كؤپورورجه سينه  قدحده،
                              اوزومه گولدو.
گوناهيم، ويزريم، واباليم
و داها نه ييم اولاجاقسان، بيلميرم.
فقط بوتون وارليغيملا، سني سئويرم.
و شعريمدن بير باغچا توخويورام
باغچانين ايچينده بير كلمه ليك آغ چيچك
چيچه يين اوستونده سنين نازلي آدين.

يئني جه دوغان گونشيم!
هله ياغمايان بولودوم!
يئني جه گؤيسونه نفس گلن تورپاغيم!
تك اومودوم! قيزيم! گولوم! گول يارپاغيم!
سن بونجا اينجه لييينله سببي سن عؤمرومون.
سسين، نفسين، آغيزين، ياغيزين
الين، بئلين، ديلين، تئلين
كيپرييين، اييين، انيك لييين

و صاباح لارا قدر بؤيويه جك
باشين، ديشين، دؤشون، دوشونجه ن
هره سي بير حيات سببي، بير اينسان اوچون.

آمما هر هئگئمونلوغون بير سونو وار، نازليم!
بونا كؤهنه قالالاريميز شاهيد دير.
بونا بوتون اورمان لارين توراج لاري
بوتون گيزلي واحه لرده كي دار آغاج لاري، شاهيد.

آرتيق هر بير قيز اوشاغي، بير بشريت آناسي.

و گونئيلي، و يوخسول اولورسا، داها سايقيلي.
بونجا سنه خبر اولسون!
سونسوز بير قارانليقدان سيچرادين
و پنجره مين اؤنونده
هئچ سولماياجاق كيمي آچيرسان.
آمما نه اويناماغا اويونجاغين
نه ده اؤيرنمه يه بير آلفا بئيين وار.
منيم سه ايچديييم چاي لار، چكديييم سيگارئت لر
و يئديييم هر شئي بير اوزولمه دير.
و سن اولماسايدين، اينان!
بونجا  زيندان اوخول لاردا سينيخمازديم
بونجا كاغيذلار اوستونه اييلمزديم
و بونجا اييلمزدي بوينوم اسگيك اينسان لارا.
بير ده دئمه لي يم كي
مني باشقا دونيالارا آپاراجاق
بير قوراضا كامپيوتريم ده يوخ  بو گونه قدر.
آمما كاغيذلاردان جئت دوزولده جه يم سنه
گونئيدن اوچ قوزئيه دئيه.

يئني بويالارلا يئني شكيل لر ده چكه جه يم
باخ جهنم اورتاسيندان جنته!

و من سنين آتانام
گونئيلي، يوخسول آتان.
آغارميش ساچيندان سود وئرن سنه
 ـميصراع. بير ده بارماق لاري نين اوجوندان،   ميصراع 
ام گؤزَليم!
من بو آغي باشيما، داغ لاردان گتيرميشم.
ام گؤزليم!
من بو دادي شعريمه، دنيزلردن تؤكموشم.

بوش وئر «نازلي» قيزيم آمما!
بوش وئر بو دونيانين هئگئمونلوغونا!
سونوندا منيم ده بير مزاريم وار البت
و تورپاغين
هامي يا وئره جه يي بير حيصّه دير بو.
فقط هله چالماديغيم سازلاريم وار جينگيلتيلي؛
دئمه ديييم سؤزلريم وار يانديريجي؛

بير ده تؤكمه ديييم گؤز ياش لاريم وار، نارين ـ 
نارين.
           جان سنين، جان اونلارين!
داها سنه نه دئييم؟
ببه م منيم، ببه ييم، ببه نه ييم!

٨٣/١٠/٢١

من سني آراييركن
ياشاماق اوچون، بير قانلي كؤينك يئتر
اؤلمك اوچون، بير آزمان قبير.
من سنه آللي ـ گوللو باغچالاردا يوخ
آي ـ اولدوزلو اوزاق اوزاي لاردا يوخ،
بير آزمان قبير ايچينده،
         بير قانلي كؤينكله وارديم.
بؤيوك يالنيزليق لاريمدا سني گزديم.
بوردا اؤيله يارالار وار ايدي كي
نه داغ چيچك لري، نه آنا سودو،
                قوروتمازدي قانيني.
سني تاپديم آختارمادان
و آدين ـ سانين يوخكن.
يانيمدا اولمادان بئله سنه قيزينديم.
گؤي لردن بير قيزيل آلما يئتر، دئديم
داغ لاردان بير بوز قورد اولاييشي.
آمما بيردن بيره، ـ حئيرانام ـ نه دن،
هر شئيي خاطيرلاتمادان اونوتدوق.
اودلار يوردو تالانميشدي من سني آراياندا
سن يانديريلميش كيتاب لار كولونده ياتميشدين

و منده بير فيضولي آهي چكيليردي؛
جييَري سؤكورجه سينه.
بوتون تاريخ بير مؤوسيمده
بوتون مؤوسيم لر بير گونده تالانميشدي.
و چالديراندا دا، آخ
نه چيلديران چيچك لر تؤكولمه ميشدي!
آرتيق آرازدان قارا يئل لر اسيردي
سني ايتيرمه دن تاپديم.
گوناهسيز و سيلاح سيزجا

سيغينميشدين شعير دوستاغي نين بير 
بوجاغينا.
آدين آنا سودو قدر دوغمايدي
دادين آتا قازانجي كيمي حلال.
دوستاقدا باريش دوشونن بير سؤز كي
سانكي قوجامان داغ لاردا بير گنج بايراق.
بو دوستاقدا
دونيا گئنيشلييي سنين اوچون ايدي.
و من سنه دئديم كي
دونيا گليملي ـ گئديملي اولمالي دير هر زامان
آمما سن ده بير شئي لري باغيرديغين يئرده
آغزين «آ……» شكيلينده آچيق قالمالي دير
                    دمير آشيق تك!
سنسيز نه يئددي گؤيومده بير اولدوزوم واريدي
نه ده يئددي گؤي گؤلومده بير داملا سويوم.
اورتادا يالنيز سن ايدين قاچينيلماز
آلنيمين چيركين يازيسي اولسان دا.
سني سئوديم سئوه رك
و گؤزلريم

يئددي گؤي گؤل قيراغيندا
يئددي گؤي اولدوزلارينا ديكيلي قالدي.
آمما نه يئرده، نه گؤيده
يالنيز سني شعير دوستاغيندا تاپديم؛
قانلي كؤينه يينله، آزمان قبيرده.
گؤيسونده آغير يارالار وار ايدي
آمما داها نه داغ لاردا چيچك
نه ده آنالار دؤشونده سود قالميشدي.
يئنه، درين دوشونرسن سه، دئديم،
بو دوستاقدا بير دونيا گئنيشلييي وار.
و سن بو دونيادا
گيزلي آچان چيچك لرين چيتيسن
گيزلي پارتلايان بومبالارين باريتي.
فقط
ياشاياندا، اؤيله گؤزل ياشا كي
وارليغين بوتون اؤلوم لره مئيدان اوخوسون.
و آد ـ سانين بليرسيزكن،
سني تاپسين شاعيرلر!
و اؤلنده، اؤيله گؤزل اؤل كي
اؤلومسوزلويون بوتون قاپي لاري آچيلسين 
اوزونه.
و دوققوز مزار يئتمه سين گؤوده نه
              بابان يونوس ايمره تك!

بهمن١٣٨٣

١١٢١١٣

